Монгол Улсын Их Хурлын намрын ээлжит чуулганы 2008 оны 12 дугаар сарын 25-ны өдөр (Пүрэв гараг)-ийн нэгдсэн хуралдаан 10 цаг 30 минутад Төрийн ордны УИХ-ын чуулганы нэгдсэн хуралдааны танхимд эхлэв.


УИХ-ын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.



Өглөөний нэгдсэн хуралдаанд ирвэл зохих 72 гишүүнээс 47 гишүүн ирж, 65.2 хувийн ирцтэй байв. Үүнд:


Чөлөөтэй: П.Алтангэрэл, Н.Алтанхуяг, Р.Амаржаргал, Х.Баделхан, Су.Батболд, Х.Баттулга, С.Баяр, Ц.Баярсайхан, Л.Гансүх, Д.Ганхуяг, Ц.Дашдорж, Д.Загджав, Д.Зоригт, Э.Мөнх-Очир, Х.Наранхүү, Д.Одбаяр, Д.Одхүү, Д.Тэрбишдагва, Ч.Улаан, Ц.Элбэгдорж, М.Энхболд;

Өвчтэй: Х.Бадамсүрэн, Б.Батбаяр, Н.Батбаяр, З.Энхболд;


Нэг. Монгол Улсын 2009 оны төсвийн тухай, Монгол Улсыг хөгжүүлэх сангийн 2009 оны төсвийн тухай, Нийгмийн даатгалын сангийн 2009 оны төсвийн тухай хуулиуд батлагдсантай холбогдуулж авах зарим арга хэмжээний тухай УИХ-ын тогтоолын төсөл (хэлэлцэх эсэх)


Хэлэлцэж буй асуудалтай холбогдуулан Сангийн яамны Монгол Улсыг хөгжүүлэх сангийн ажлын албаны дарга Б.Нанзаддорж, мөн яамны Хөрөнгө оруулалтын хэлтсийн дарга Б.Гэрэлмаа, Орлогын хэлтсийн дарга Ж.Ганбат, Нэгтгэлийн хэлтсийн дарга Б.Нарангэрэл, УИХ-ын Тамгын газрын зөвлөх Ч.Ариунхур, Төсвийн байнгын хорооны референт Ё.Мөнхбаатар нарын бүрэлдэхүүнтэй ажлын хэсэг  байлцав. 


УИХ-ын тогтоолын төслийг хэлэлцэх эсэх асуудлаар Төсвийн болон Эдийн засгийн байнгын хорооноос гаргасан санал, дүгнэлтийг УИХ-ын гишүүн Д.Хаянхярваа танилцуулав. 


Байнгын хороодын санал, дүгнэлттэй холбогдуулан УИХ-ын гишүүн Р.Раш, Н.Ганбямба, Д.Балдан-Очир, Ө.Энхтүвшин нарын асуусан асуултад УИХ-ын гишүүн Д.Хаянхярваа, Ч.Хүрэлбаатар, Л.Гантөмөр нар хариулж, тайлбар хийв. 


УИХ-ын гишүүн Н.Ганбямба, Г.Занданшатар, Ж.Сүхбаатар, Д.Балдан-Очир нар санал хэлэв.  

Д.Дэмбэрэл: - Монгол Улсын 2009 оны төсвийн тухай, Монгол Улсыг хөгжүүлэх сангийн 2009 оны төсвийн тухай, Нийгмийн даатгалын сангийн 2009 оны төсвийн тухай хуулиуд батлагдсантай холбогдуулж авах зарим арга хэмжээний тухай УИХ-ын тогтоолын төслийг хэлэлцэх нь зүйтэй гэсэн Төсвийн болон Эдийн засгийн байнгын хороодын саналыг дэмжье. 

Зөвшөөрсөн:

40

Татгалзсан:

6

Бүгд:


46

87.0 хувийн саналаар дэмжигдлээ. 

Тогтоолын төслийг анхны хэлэлцүүлэгт бэлтгүүлэхээр Төсвийн болон Эдийн засгийн байнгын хороодод шилжүүлэв.

Уг асуудлыг 11 цаг 30 минутад хэлэлцэж дуусав. 

Хоёр. “Гадаадын албан ёсны бичиг баримтыг баталгаажуулах шаардлагыг халах тухай конвенци”-д нэгдэн орсныг соёрхон батлах тухай, Монгол Улсын Тэмдэгтийн хураамжийн хуульд нэмэлт оруулах тухай хуулийн төсөл (хэлэлцэх эсэх)

Хэлэлцэж буй асуудалтай холбогдуулан Гадаад харилцааны сайд Сү.Батболд, мөн яамны Гэрээ, эрх зүйн газрын захирал Ч.Баттөмөр, мэргэжилтэн Н.Анхбаяр, УИХ-ын Тамгын газрын зөвлөх Л.Өлзийсайхан, Аюулгүй байдал, гадаад бодлогын байнгын хорооны референт М.Болормаа нарын бүрэлдэхүүнтэй ажлын хэсэг байлцав. 

Хуулийн төслийн талаархи төсөл санаачлагчийн илтгэлийг Гадаад харилцааны сайд Сү.Батболд танилцуулав. 

Илтгэлтэй холбогдуулан УИХ-ын гишүүн Ж.Сүхбаатар, Н.Ганбямба, Г.Баярсайхан нарын асуусан асуултад Гадаад харилцааны сайд Сү.Батболд, ажлын хэсгээс Ч.Баттөмөр нар хариулж, тайлбар хийв. 

Хуулийн төслийг хэлэлцэх эсэх асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг УИХ-ын гишүүн Х.Жекей танилцуулав. 

Байнгын хорооны санал, дүгнэлттэй холбогдуулан УИХ-ын гишүүдээс асуулт, санал гараагүй болно. 

Д.Дэмбэрэл: - “Гадаадын албан ёсны бичиг баримтыг баталгаажуулах шаардлагыг халах тухай конвенци”-д нэгдэн орсныг соёрхон батлах тухай хуулийн төслийг анхны хэлэлцүүлгээр нь баталъя гэсэн Аюулгүй байдал, гадаад бодлогын байнгын хорооноос гаргасан саналыг дэмжье. 

Зөвшөөрсөн:

35

Татгалзсан:

9

Бүгд:


44

79.5 хувийн саналаар дэмжигдлээ. 

“Гадаадын албан ёсны бичиг баримтыг баталгаажуулах шаардлагыг халах тухай конвенци”-д нэгдэн орсныг соёрхон батлах тухай хуулийн төслийг баталъя.

Зөвшөөрсөн:

33

Татгалзсан:

10

Бүгд:


43

76.7 хувийн саналаар хууль батлагдлаа. 

Монгол Улсын Тэмдэгтийн хураамжийн хуульд нэмэлт оруулах тухай хуулийн төслийг хэлэлцэх нь зүйтэй гэсэн Аюулгүй байдал, гадаад бодлогын байнгын хорооноос гаргасан саналыг дэмжье. 

Зөвшөөрсөн:

34

Татгалзсан:

10

Бүгд:


44

77.3 хувийн саналаар дэмжигдлээ. 

Монгол Улсын Тэмдэгтийн хураамжийн хуульд нэмэлт оруулах тухай хуулийн төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын болон Төсвийн байнгын хороодод шилжүүлэв.

Бусад. Эцсийн найруулга

УИХ-ын дарга Д.Дэмбэрэл “Хөгжлийн бэрхшээлтэй хүмүүсийн эрхийн тухай конвенцийг соёрхон батлах тухай, Хөгжлийн бэрхшээлтэй хүмүүсийн эрхийн тухай нэмэлт протоколыг соёрхон батлах тухай” хуулийн эцсийн найруулгыг уншиж танилцуулав. 

Эцсийн найруулгатай холбогдуулан УИХ-ын гишүүдээс асуулт, санал гараагүй болно. 


УИХ-ын гишүүд дээрх хуулийн эцсийн найруулгыг сонсов. (11:45)

· 11.30-11.35 цагт УИХ-ын гишүүн Р.Будын урилгаар Нийслэлийн 10 жилийн 20 дугаар дунд сургуулийг 1974 онд төгссөн 10 жилийн нэг ангийн   төлөөлөгчид Төрийн ордон, УИХ-ын чуулганы нэгдсэн хуралдааны үйл ажиллагаатай танилцав. /Нэрсийг хавсаргав/.


Хуралдаан 11 цаг 50 минутад өндөрлөв.


Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА Ц.ШАРАВДОРЖ


Тэмдэглэл хөтөлсөн: 


ХУРАЛДААНЫ ТЭМДЭГЛЭЛ


ХӨТЛӨГЧ Ц.АЛТАН-ОД

МОНГОЛ УЛСЫН ИХ ХУРЛЫН 2008 ОНЫ НАМРЫН  ЭЭЛЖИТ

ЧУУЛГАНЫ 12 ДУГААР САРЫН 25-НЫ ӨДӨР (ПҮРЭВ ГАРАГ)-ИЙН

НЭГДСЭН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 10 цаг 30 минутад эхлэв.


Д.Дэмбэрэл: - Г.Загджав, Д.Тэрбишдагва, Д.Одхүү, П.Улаан, Ц.Элбэгдорж гишүүд гадаадад ажиллаж байна, Д.Одбаяр гишүүн орон нутагт ажиллаж байх шиг байна, Х.Баделхан, Х.Бадамсүрэн, Б.Батбаяр, З.Энхболд өвчтэй байна. Бусад гишүүд ирэх бололцоотой.


Өнөөдрийн амар амгаланг айлтгая. 2008 оны намрын ээлжит чуулганы 12 дугаар сарын 25-ны өдрийн нэгдсэн хуралдаан нээснийг мэдэгдье. Хуралдааны ирц 51.3 хувийн ирцтэй байна. 


Өнөөдрийн чуулганы нэгдсэн хуралдаанд хэлэлцэх асуудлыг танилцуулъя. 


1. Монгол Улсын 2009 оны төсвийн тухай, Монгол Улсыг хөгжүүлэх сангийн 2009 оны төсвийн тухай, Нийгмийн даатгалын сангийн 2009 оны төсвийн тухай хуулиуд батлагдсантай холбогдуулан авах зарим арга хэмжээний тухай УИХ-ын тогтоолын төсөл /хэлэлцэх эсэх/.


Тогтоол, тогтоолын хавсралтаар батлагдсан Тамгын газрын дүрмийн заалтыг хүчингүй болсонд тооцох тухай тогтоолын төсөл. Энэ биш. Уучлаарай/


2. Гадаад албан бичиг баримт баталгаажуулах шаардлагыг халах тухай конвенцид нэгдэн орсныг соёрхон батлах тухай Монгол Улсын Тэмдэгтийн хураамжийн хуульд нэмэлт, өөрчлөлт оруулах тухай хуулийн төсөл /хэлэлцэх эсэх/. Ийм хоёр асуудал байна.

Нэг. Монгол Улсын 2009 оны төсвийн тухай, Монгол Улсыг хөгжүүлэх сангийн 2009 оны төсвийн тухай, Нийгмийн даатгалын сангийн 2009 оны төсвийн тухай хуулиуд батлагдсантай холбогдуулж авах зарим арга хэмжээний тухай УИХ-ын тогтоолын төсөл 

(хэлэлцэх эсэх)


Д.Дэмбэрэл: - Хэлэлцэх асуудалдаа оръё.


Монгол Улсын 2009 оны төсвийн тухай, Монгол Улсыг хөгжүүлэх сангийн 2009 төсвийн тухай, Нийгмийн даатгалын сангийн 2009 оны төсвийн тухай хуулиуд батлагдсантай холбогдуулан авах зарим арга хэмжээний тухай УИХ-ын тогтоолын төслийг хэлэлцэж эхэлье. 


Уг тогтоолын төслийн талаар Төсвийн болон Эдийн засгийн байнгын хорооны хамтарсан хуралдаанаас гарсан санал, дүгнэлтийг эхлээд сонсъё. Санал, дүгнэлтийг УИХ-ын гишүүн Д.Хаянхярваа гишүүн танилцуулна. Д.Хаянхярваа гишүүнийг индэрт урья.


Д.Хаянхярваа: - УИХ-ын дарга, эрхэм гишүүд ээ. 


Монгол Улсын 2009 оны төсвийн тухай хуулийн төслийн 2 дахь хэлэлцүүлгийг Төсвийн байнгын хорооны болон УИХ-ын нэгдсэн хуралдаанаар хэлэлцүүлэх явцад гишүүдийн саналаар эдгээр төсвийн хуулиудыг хэрэгжүүлэх талаар Засгийн газар тодорхой асуудлаар чиглэл өгөх нь зүйтэй гэж үзсэн билээ. 


Иймд Төсвийн байнгын хорооноос Монгол Улсын 2009 оны төсвийн тухай хуулийг хэрэгжүүлэх зарим арга хэмжээний тухай УИХ-ын тогтоолын төслийг санаачлан боловсруулж, УИХ-ын чуулганаар хэлэлцүүлэхээр оруулж байна. 


Уг тогтоолын төслийг боловсруулах ажлын хэсэг Төсвийн байнгын хороонд байгуулагдан ажилласан бөгөөд ажлын хэсгээс төслийг боловсруулахдаа 2009 оны төсвийн тухай хуулийн төслийн 2 дахь хэлэлцүүлэгт нэгдсэн хуралдаанаар дэмжигдсэн, Төсвийн хуулийг хэрэгжүүлэхтэй холбогдсон саналууд, түүнчлэн уг асуудалтай холбогдуулан гишүүдээс гаргаж байсан дараах саналыг тусгасан болно.


Тогтоолын төсөлд төсвийн алдагдлыг санхүүжүүлэх эх үүсвэрийн талаар санал боловсруулах, Бороо-Гоулд ХХК-тай байгуулсан тогтвортой байдлын гэрээнд тодорхой асуудлаар өөрчлөлт оруулах, дараа төлөгдөх нөхцөлөөр хэрэгжүүлэх авто зам, эрчим хүчний барилга байгууламжийн жагсаалтад өөрчлөлт оруулах, санхүүжилтийн механизмыг боловсронгуй болгох санал боловсруулах, хөгжлийн хөрөнгө оруулалтын зорилтыг ханган биелүүлж ажилла, төсвийн төлөвлөлт, төсөл, арга хэмжээний гүйцэтгэлийн явц, үр дүнг цахим сүлжээгээр нийтэд мэдээлж байх, Засгийн газрын агентлагийн бүдүүвч, яамдын бүтцийн өөрчлөлтийг ирэх оны төсвийн тодотголд тусган шийдвэрлүүлэх, жижиг, дунд үйлдвэрийн тэргүүлэх ач холбогдол бүхий жагсаалтыг бүсчилэн гаргах, жижиг, дунд үйлдвэрийн байнгын эргэлтийн сан байгуулах, төсвийн зарлага, нийгмийн хамгааллын арга хэмжээний болон засаг, захиргааны шинэчлэлийн асуудлаар санал боловсруулж УИХ-д оруулах. Мөн зарим хууль тогтоомжийг боловсронгуй болгох, төсвийн зарлагыг бууруулсантай уялдан холбогдох эрх зүйн актыг өөрчлөх зэрэг арга хэмжээг хэрэгжүүлэхийг Засгийн газарт даалгахаар тусгалаа.


Тогтоолын төслийг Төсвийн байнгын хороо 2008 оны 12 дугаар сарын 23-ны өдрийн хуралдаанаар хэлэлцээд, хуралдаанд оролцсон гишүүдийн олонхийн саналаар уг төслийг УИХ-ын чуулганы хуралдаанаар хэлэлцэх нь зүйтэй гэж үзсэн болно.


Тогтоолын төслийг учирч болох эдийн засгийн хямралын болзошгүй үр дагаврыг саармагжуулах, бензин, шатахууны үнийн өсөлт, бууралт, үүнтэй холбогдуулан бараа, үйлчилгээний үнэ хэрхэн уялдаж байгааг судлан шаардлагатай арга хэмжээг тусгах, одоо байгаа ажлын байрыг хадгалах, нэмэгдүүлэх чиглэлээр хэрэгжүүлэх арга хэмжээ зэргийг тусгасан эдийн засаг, санхүүгийн хямралын үр дагаврыг саармагжуулах чиглэлээр өөрчлөн батлах нь зүйтэй гэсэн саналыг байнгын хорооны хуралдаанд оролцсон гишүүдээс гаргаж байсныг хэлэлцүүлгийн дараагийн шатанд анхаарах үзэх болно.


Монгол Улсыг 2009 оны төсвийн тухай хуулийг хэрэгжүүлэх, зарим арга хэмжээний тухай УИХ-ын тогтоолын төслийг та бүхэнд тараасан болно.


УИХ-ын эрхэм гишүүд ээ. 


Монгол Улсын 2009 оны төсвийн тухай хуулийг хэрэгжүүлэх зарим арга хэмжээний тухай УИХ-ын тогтоолын төслийг хэлэлцэх эсэх асуудлаар Төсвийн болон Эдийн засгийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье. 


Анхаарал тавьсанд баярлалаа.


Д.Дэмбэрэл: - Д.Хаянхярваа гишүүнд баярлалаа. Хэлэлцэх асуудалтай холбогдуулаад асуух асуулттай гишүүд нэрээ өгье. Р.Раш гишүүн асуултаа тавья.


Р.Раш: - Түрүүн хамтарсан байнгын хороод хуралдаж байхад би дараах маягийн асуултыг тавьж, тэр нь дээр ямар байдалтай үзэж байгаа юм бол, энэ асуудлыг оруулж байгаа, боловсруулж байгаа хүмүүс гэж яримаар байгаа юм. Ер нь санхүүгийн гэж нэрлэгдээд, цаашдаа эдийн засгийн ч болох юмуу гэгдэж байгаа энэ хямралын шинж тэмдэг, байдлыг жичид нь, тусад нь асуудал болгож, энэ намрын чуулган дуусаагүй байхад авч үзэх нь зүйтэй юм гэж үзэж байгаа юм. 

Хөдөө орон нутаг, ер нь хөдөөгийн асуудал хүндрээд ирж байгаа, тээврийн хэмжээ төмөр зам, нисэх аль алин дээр нь сүрхий буурч байна. Барилгын үйлдвэрүүд одоо яах вэ, өвөл болохоор барилга барих биш. Гэхдээ улс, амьтны амыг чагнаж байхад тун яггүй тал руугаа. Ажлын байрыг нэмэгдүүлнэ гэдэг зөв л дөө. Бид аль болохоор өөдрөгөөр сэтгэж, хөөцөлдөж гүйцэлдүүлэх ёстой. Тэрний хажуугаар яаж одоогийнхоо байгаа ажлын байрыг хямгадаж, хадгалах вэ гэдэг асуудал. Ер нь энд, тэнд дандаа л хална, солино гэсэн ийм л юмыг ам дамжин ярих болж байгаа шинжтэй байна.


Нөгөө талаар гадна байгаа хямрал руу бүх юмаа чихдэг, өөрсдийнхөө дутагдлыг дээр, доор ялгаа байхгүй, тэрнээс боллоо, тэр Америкаас боллоо, тэр Японоос боллоо гэж ярих, хэлэх ам их олширч байна гэж бодож байгаа. Энэ бүгд дээр дүгнэлт хийгээд, энэ асуудлыг тусад нь, жичид нь биеэ даасан асуудал болгож авч дүгнэлт хийе гэсэн ийм бодолтой байгаа юм. Энийг юу гэж үзэж байна вэ? Нэгдсэн хуралдаан дээр хэлж өгөөч гэж бодож байна.


Хоёрдугаарт, нутгийн засаг, захиргааны байгууллагуудыг, өөрөөр хэлбэл, сумдыг нэгтгэнэ гэж хоёр, гурван жилийн өмнө бас ингэж шулганаж үймүүлж байсан. Энэ юм чинь сайн судалж болно, гэхдээ одоо цагаа олоогүй асуудал гэж бодож байгаа юм. Дүгнэлтээ гаргая, судалъя. Гэхдээ шууд л сумыг тэр сумтай гэдгээ боливол яасан юм бэ? Энийг ирэх жил сайн, сайхан болсон хойноо ярья гэсэн ийм бодолтой байгаа юм. Энэ талаар саналаа хэлж өгөөч. Цааш нь асуудлууд байгаа. Тэрийг дараа нь хэлэлцүүлгийн явцад жичдээ би саналаа ярина.


Д.Дэмбэрэл: - Байнгын хороодын дарга нар хариулах уу? Хямралтай холбогдуулаад тусгайлан асуудлыг авч хэлэлцэх юмуу. Энэ нь төсөв хэрэгжүүлэх арга хэмжээний асуудлаар өнгөрөөх гээд байгаа юмуу гэж байна.


Д.Хаянхярваа гишүүн, дараа нь Ч.Хүрэлбаатар гишүүн, тэгээд Л.Гантөмөр гишүүн Эдийн засгийн байнгын хорооны ажлын орлож байгаа. Энэ зөв асуудал л даа. Бид төсөв нь ийм, тийм юм орхигдсон байгаа, энийг тодотголд оруулаад ийм, ийм юм хийгээрэй гээд хоёр том байнгын хороо асуудал хэлэлцчихээд, нэг том тогтоол оруулж ирээд хэдэн заалт хийгээд өгчих юм бол ач холбогдол багатай юм.


Саяын Р.Раш гишүүний асуусан том асуултыг хариулах хэрэгтэй болно. Энэ бол улсын өмнө, УИХ-ын өмнө том асуудал болоод тавигдчихаад байна.


Д.Хаянхярваа илтгэгч эхлээд хариулъя.


Д.Хаянхярваа: - Өчигдөр байнгын хорооны хамтарсан хуралдаан дээр бас энэ асуудал яригдсан. Санхүүгийн гээд байгаа, цаашдаа эдийн засгийн болж хямраад байгаа энэ хямралын тухай асуудлыг ойрын хугацаанд тусад нь авч үзэх тухай асуудал шаардлагатай юу гэдэг дээр. Энийг хэлэлцүүлгийн явцад хуралдаанд оролцсон дийлэнх гишүүд энэ асуудлаар ажлын хэсэг гаргаж, нэн яаралтай авч үзэх нь зүйтэй гэж үзсэн байгаа. Тийм болохоор дараа, дараагийн хэлэлцүүлгийн явцад энэ асуудлыг тодотгож авч хэлэлцэх ёстой байх гэж бодож байна.


Нутгийн засаг, захиргааны асуудлыг яах вэ гэдэг дээр Р.Раш гуайн хэлээд байгаа тэр заалтаар л туссан шүү дээ. Тэнд юу гэсэн бэ гэхээр “засаг, захиргааны шинэчлэлийг хэрэгжүүлэх, аймаг, сумдын тоог цөөлөх, нэгтгэх асуудлыг судлан санал боловсруулж” гэж байгаа шүү дээ. Тэгэхээр энийг шууд авч хэрэгжүүлье гээгүй. /Р.Раш микрофонгүй ярив/.


Д.Хаянхярваа: - Тэгвэл “шийдвэрлүүлэх” гэдэг нь санал боловсруулж УИХ-ын 2009 оны намрын ээлжит чуулганд өргөн мэдүүлж шийдвэрлүүлэх гэж байгаа юм.


Д.Дэмбэрэл: - Ч.Хүрэлбаатар дарга.


Ч.Хүрэлбаатар: - Нэмж хэлэх зүйл алга.


Д.Дэмбэрэл: - Эдийн засгийн байнгын хорооноос Л.Гантөмөр гишүүн хариулъя. Ц.Баярсайхан дарга гадаадад яваа учраас Л.Гантөмөр гишүүн орлож байгаа.


Л.Гантөмөр: - Р.Раш гишүүний гол санал бол эдийн засгийн хямралыг зөвхөн гадаад орчин руу түлхээд байвал өөрсдөөсөө хамааралтай асуудлуудыг шийдэх ёстой юм биш үү гэдэг ийм асуулт байсан. Ер нь Эдийн засгийн байнгын хорооны барьж байгаа байр суурь бол гадны хямралаас хамгаалах шийдвэрүүдийг Их Хурал гаргачихсан. Одоо Засгийн газрын үйл ажиллагаагаар тэрийгээ нотлох ёстой гэсэн ийм л байр суурьтай байгаа. Дахиад хямралын тухай, эдийн засгийн уналтын тухай Их Хурал нэг их олон зүйл нэмж, ойрын үед ярихгүй байх. Олон шийдвэрүүд гаргачихсан байгаа. Тэр гаргачихсан шийдвэрүүдийг Засгийн газар яаралтай ажил хийх л хэрэгтэй.


Д.Дэмбэрэл: - Ажлын хэсэг байгуулж, энэ тухай асуудлыг дахин сайтар судална гэсэн Р.Раш гишүүний асуултад хариулсан Д.Хаянхярваагийн хариултаар байнгын хороо ажиллах нь зөв байх. Н.Ганбямба гишүүн асуултаа тавья.


Н.Ганбямба: - Дараах асуудлыг хүлээж авах болов уу гэж асууж байгаа юм. 


Нэгдүгээрт, Р.Раш гуайн саналтай санал нэг байна. Бид дайны хажуугаар дажин гэж, болзошгүй хямрал, элдвийн хүндрэл бэрхшээлээс яаж гарах, хохирол багатай давах вэ гэдэг асуудал ярилцаж байхад, сум, орны асуудлыг нэгдүгээрт хөндөх нь цагаа олоогүй зүйл гэж ойлгож байна. Сум, сумдын асуудал руу ийм үед хандахад их эмзэг асуудал.


Хоёрдугаарт, ямар асуудал асуугаад байна вэ гэхээр он гараад төсөв дээр тодотгол ойролцоо хийгдэх байх. 1, 2 дугаар сарын төсвийн орлого олигтой ордоггүй, тэгээд өнөөдөр хямралын тодорхой шинжүүд харагдаж байгаа үед маш хүнд асуудал гарч ирж байна. Импорт 30, 40 хувиар багаслаа гэж байна. Нэгдсэн төсөв маань 284 тэрбум төгрөгөөр тасарч байна гэж байна, он гарахад хэдхэн хоног үлдэж байхад, ер нь оны дараах хүндрэлүүдийг одоо ярьж авч тогтох хэрэгтэй. Тухайлбал, ер нь урсгал засвар, тэр дотроо захиргааны зардал дотор бид дээд талын зантгар том толгойтой л холбоотой ийм том зардлууд яригдсан шүү дээ. Энийг  30 хувиар багасгая  гэж. Тэгэхээр харин эсрэгээрээ бүр доошоо сумдууд руу чиглэсэн ийм заалт байж болохгүй ээ /тогтоолд/.


Тийм учраас чи юу асуух гээд байна вэ гэхээр одоо болзошгүй энэ хямралын, орж ирээд байгаа шинж тэмдгүүд, эдийн засгийн хямралын шинж тэмдгүүд, худалдан авах чадвар багасаж байна, машин оруулж ирдэг улсууд хүртэл машиныхаа мөнгийг төлж чадахгүй, 300-гаад машин хил дээр зогсож байна гэж байна. Контейнер хүлээгдэхдээ л контейнерыхээ мөнгийг төлж чадахгүй, 100 орчим контейнер хүлээгддэг байсан бол одоо 300, 400 контейнер бараг хүлээгдэж байна гэж гаалийнхан ярьж байна. Ийм мэтийн байдлыг бид бодитойгоор олж харах хэрэгтэй. Одоо хэд хоногийн дараа байдал дахиад ямар байх нь вэ гэдгийг бид урьдчилж хараад, нэгэнт энэ тогтоол гарч байгаа учраас ямар, ямар зардлуудыг бид хэмнэх шаардлагатай болж байна вэ, юу руу чиглүүлэх вэ? Өнөөдөр бензиний үнэ дэлхийн зах зээлийн хамгийн доод үнэдээ тулчихлаа. Тэгэхээр дефляциас [англ.deflation-мөнгөний эргэлт буурах] сэргийлэхийн тулд мэдээж бензинийхээ үнийг дэлхийн зах зээл дээр нэмэгдэж таарна. Энэнээс урьдчилан сэргийлэхийн тулд хэмнэгдсэн мөнгөөрөө харин элеваторууд нэмж аваад, бензин шатахуунаа нөөцлөх, хүнсний зүйлийг нөөцлөх гээд наад захын асуудлуудыг шийдэхийн тулд төсвийн тодотгол дээр зарим үрэлгэн зардлуудыг цомхотголоор хасаад, ялангуяа энэ захиргааны зардал дотор, ялангуяа том хэмжээний зантгар том энэ бүтэц маань л том зардалтай явж байгаа шүү дээ. Ямар сайндаа л триллион давчихсан захиргааны зардал байх вэ дээ.


Ер нь төсвийн орлого бид нарын баталснаар бүрдэх үү, үгүй юу? Бид дотоодын нийт бүтээгдэхүүний 6 хувьтай тэнцэх алдагдал гаргасныг нийгмийн сэтгэл зүй өндөр байна гэж хүлээж авч байгаа. Гэтэл өнөөдрийн хийж байгаа тооцоогоор бол алдагдал 10 хувь даваад явж байгаа шүү дээ. Бид нарын төсөв баталж байсан үеэс өнөөдрийн үе бас өөр болоод байгаа юм. Энэ тохиолдолд бид энэ төсвийн тодотголыг хийхдээ энэ тогтоол дотор л тодорхой зааж өгмөөр байна. Тодорхой хэдэн саналуудыг оруулбал хэлэлцэх эсэх асуудал дууссаны дараа 1, 2 дугаар хэлэлцүүлгийн үед бид нар тодорхой санал оруулбал энийг хүлээж авах боломж байна уу гэж байнгын хорооны нөхдөөс асуумаар байна.


Д.Дэмбэрэл: - Хэлэлцэх асуудалтай холбогдуулаад Сангийн яамны холбогдох улсууд оролцож байна. Б.Гэрэлмаа Сангийн яамны Хөрөнгө оруулалтын хэлтсийн дарга, Ж.Ганбат Сангийн яамны Орлогын хэлтсийн дарга, Б.Нарангэрэл Сангийн яамны нэгтгэлийн хэлтсийн дарга, Б.Нанзаддорж Сангийн яамны Монгол Улсыг хөгжүүлэх сангийн ажлын албаны дарга оролцож байна.


Асуултад хариулъя.


Н.Ганбямба: - Гол нь зардал хэмнэх дээр л ямар алхам хийх бол. Өөр гарц байхгүй.


Д.Дэмбэрэл: - Эдийн засгийн байнгын хорооны өмнөөс Л.Гантөмөр гишүүн хариулъя.


Л.Гантөмөр: - Байнгын хорооны хуралдаан дээр Н.Ганбямба, их олон гишүүд энэ зардлыг бууруулах санал гаргасан. Ялангуяа миний гаргасан саналууд бол төсвийн тодотголоо яаралтай хийе гэсэн санал гаргасан. Ер нь орлого бол бидний тооцоолж байснаас өчнөөн хувиар буурахаар байгаа. Энэ бол яг бидэнтэй тулгарч байгаа бодит үзэгдэл. Тийм учраас энэ дээр Засгийн газар юм боловсруулж байгаа байх гэж бид найдаж байгаа. Мэдээж орж ирж байгаа орлогоо өдөр тутам харж байгаа байх. 1, 2 сарын орлого нь харагдаж байгаа.


Зарим гишүүдийн хувьд Засгийн газар төсвийн тодотголоо яриагүй байхад Их Хурал ярьдаг нь буруу гэж зарим гишүүд санал хэлсэн байгаа. Ер нь юм явахаас нь өмнө тодотголоо хийгээд, ирэх оныг яаж давах тухайгаа бодитойгоор шийдэхгүй бол болохгүй гэдэг санал их олон гишүүдээс гарсан гэдгийг хэлье. 


Төсвийн тодотгол хийнэ гэдэг бол мэдээж зардлаа бууруулах тухай л асуудал тэнд яригдаж байгаа юм.


Ч.Хүрэлбаатар: - Их Хурлын тогтоол дээр засаг, захиргааны шинэчлэлийг хэрэгжүүлэх, аймаг, сумдын тоог цөөлөх, нэгтгэх асуудлыг судлан санал боловсруулах тухай ийм заалт орсон юм. Үүнийг Үндэсний аудитын газраас 2007 оны төсвийн гүйцэтгэлд дүгнэлт өгөхдөө ийм санал оруулж ирснийг УИХ-ын нэгдсэн чуулганаар санал хураалт хийгээд дэмжсэн. Тэгээд үүнийг Их Хурлын тогтоолд оруулж ирж байгаа юм. Тийм учраас нэгэнт УИХ-ын нэгдсэн чуулганаар хэлэлцээд, гишүүд дэмжсэн байгаа учраас УИХ-ын тогтоолд ороод явахад болохгүй зүйл байхгүй байх. Харин “шийдвэрлүүлэхдээ” зэрэг үгүүдийг редакцийн шинж чанартай өөрчлөлтийг хийж болох байх гэж бодож байна.


Төсвийн тодотголыг хоёр үндэслэлээр хийх шаардлага байгаа. Нэгдүгээрт, агентлагийн бүтцийг сая УИХ-аар баталсан. 2008 оны төсөв батлагдахдаа хуучин бүтцээр нь баталчихсан байж байгаа. Тийм учраас энэ агентлагийн дарга нар томилогдсон ч гэсэн 2009 оны 1 дүгээр сард төсвийн тодотгол хийхгүй бол нэг ч төгрөгийн санхүүжилт авах боломжгүй байгаа. Нэлээд хэсэг агентлагууд нь. Энэ үндэслэлээр нэгдүгээр үндэслэл төсвийн тодотгол хийх үндэслэл ийм байгаа.


Хоёрдугаарт, Н.Ганбямба гишүүний хэлж байгаа саналуудтай 100 хувь санал нэг байгаа. Ер нь захиргааны зардлыг бууруулах чиглэл дээр нэлээд, Засгийн газар 2009 оныхоо 1 дүгээр улиралдаа багтаагаад санал оруулж ирэхээр байгаа. Үүнээс гадна бид бүгд төсөв дээр зэсийн үнийг 1 тонныг нь 3 мянга 400 гэж авч байсан бол, өнөөдөр 2 мянга 800 руу орчихсон байгаа. Бараг 600 ам.доллараар тонндоо алдаж байгаа. Үүнтэй холбогдуулаад төсвийн орлого дор хаяж 200-300 тэрбум төгрөгөөр дахиад буурах ийм шинж байгаа учраас ер нь төсвийн тодотголыг буцааж, эргэж орлогынх нь бууралттай холбоотойгоор төсвийн тодотголыг хийх шаардлагатай гэж бодож байгаа. Үүнийг дагаад хасагдах зардал дандаа үрэлгэнд Н.Ганбямба гишүүний хэлж байгаа захиргааны зардлуудыг хасах тал дээр нь анхаарах нь илүү ач холбогдолтой болов уу гэж бодож байгаа юм.


Д.Дэмбэрэл: - Баярлалаа. Д.Балдан-Очир гишүүн асуултаа тавья.


Д.Балдан-Очир: - Ерөнхийдөө энэ тогтоолын агуулгыг дэмжиж байгаа юм. Гэхдээ ер нь юунд чиглэгдээд байна вэ гэхээр энэ тогтоол бүхэлдээ хямралын эсрэг арга хэмжээ л байгаа юм. Тэгэхээр бас нэг төсөв тойрсон, яг ийм байдлаар УИХ-ын тогтоол гаргуулбал энэ тодорхой асуудлын нэг хэсгийг л шийдэхээр юм шиг харагдаад байгаа юм. Ер нь хямралын эсрэг цогц арга хэмжээ авах ёстой юм болов уу гэж би бодож байгаа юм. УИХ төсөвтэй их ноцолддог болсон. Угаасаа л ноцолдох ёстой. Зэсийн үнэ их унасан учраас зардлуудыг шинээр төлөвлөх хэрэгтэй байх. Бүхэлд нь нийгмээ энэ хямралаас зөв авч гарах ийм цогц хөтөлбөр, программ байх юм биш үү?


Өөрөөр хэлбэл, улс орнууд дан тийм байдалд орчихлоо шүү дээ. Засгийн газар төрийнхөө үйл ажиллагааг хямралын эсрэг, цогц арга хэмжээ авахаар улс орнууд ажлаа,  зарим нь төлөвлөгөөгөө баталчихсан, хэрэгжүүлж эхэлж байх юм. Яг энэ агуулгын хүрээнд төсвийг тодотгох, эдийн засгийн макро түвшин дэх зохицуулалтуудыг хийх. Саяхан би Монгол Улсыг хөгжүүлэх сангаас төрийн санд хөрөнгө шилжүүлж, банкны төлбөр хурдан гүйцэтгэхтэй холбогдсон асуудлыг УИХ-аар ярьж байхад би Сангийн сайдаас асууж байсан л даа.  Хүлээгдэж байгаа гүйцэтгэлээр бол бараг 300 тэрбум гаруй төсөв алдагдалд орох нь ээ. Одоогийн байдал, бид нарыг тэр битгий хэл төсөв хэлэлцэж баталж байхад, тэр тогтоолыг гаргаж байх үед нөхцөл байдал өөр байсан. Ингээд харахад ирэх оны 1, 2, 3 дугаар сард төсөвт хөрөнгө орж ирэх магадлал улам муудах нь ээ. Тэгэхээр өнөөдөр бид нар гал унтраасан хэлбэртэй яваад байна. Асуудлыг цогцолбороор харахгүй байна гэж би бодоод байна.


Төсвийн жаахан үлдэгдэл Монгол Улсыг хөгжүүлэх сангийн дансны үлдэгдлийг арилжааны банк жаахан донслохоор энэ рүү хамаг уутныхаа ёроолыг гөвөөд тийш нь хийчих шиг боллоо. Дахиад замбараагүй байдлаар энэ хөрөнгө мөнгийг зарцуулчихвал он гараад бид нарт хамгийн хүндрэлтэй асуудал бол нийгэм, хамгааллын асуудал хүндрэх юм байгаа юм. 1, 2, 3, 4 дүгээр сард. Монголын ард түмэнд тэтгэвэр, тэтгэмж, цалин хөлс, төсөв дээрээ амьдардаг иргэдийн эрх ашгийг хамгаалах асуудал байгаа юм.


Ингээд үзэхээр Төсвийн тухай хуулийг хэрэгжүүлэхтэй холбогдсон энэ арга хэмжээний төлөвлөгөөг улам агуулга, цар хүрээг өргөн болгож, иж бүрнээр нь авч үзвэл яасан юм бэ? Энэ агуулга нь бол хямралын эсрэг авах арга хэмжээ байна. Энэ бол төсөв, санхүү, бодит эдийн засаг, мөнгө, зээлийн бодлого. Тэр битгий хэл төсвийн асуудлыг ярьснаараа бид нар хямралыг давчих ч юмуу, гайгүй болгочих тийм асуудал биш ээ. Нийгэмд Монгол улсын төр, иргэн, олон нийтийн байгууллага ч гэсэн үүрэг хүлээх ёстой юм. Ийм агуулгын үүднээс энэ тогтоолын улам өргөжүүлж, баяжуулж, хэлэлцвэл болох уу гэж асууж байна.


Д.Дэмбэрэл: - Нийслэлийн 10 жилийн 20 дугаар сургуулийг 1974 онд төгссөн 10 жилийн нэг ангийн хамт олон чуулганы хуралдааны ажиллагаатай танилцаж байна. Р.Буд гишүүний хамт олон юм байна, Р.Буд гишүүн урьсан юм байна. Энэ хамт олонд болон Р.Будад бас баяр хүргэе /алга ташив/.


Л.Гантөмөр гишүүн асуултад хариулъя.


Л.Гантөмөр: - Төсвийн тухай хуулийг хэрэгжүүлэх зарим арга хэмжээний тухай байгаа. Энэ тогтоолоор бол хямралын эсрэг, хямралаас сэргийлэх шийдвэртэй алхмууд эндээс хийгдэж байгаа гэж ойлгохгүй байгаа. Балдан-Очир гишүүн ээ. Энэ бол Төсвийн хуулийг ирэх онд яаж хэрэгжүүлэх вэ гэдэг асуудлаар л дутууг нь нөхөж гаргаж байгаа тогтоол байгаа юм. Ер нь Засгийн газар бол олон улсын хямралаас Монгол улсын эдийн засгийг хамгаалахын тулд 5 асуудал дэвшүүлсэн гэж ойлгож байгаа. Тэр 5 асуудлыг нь Их Хурал шийдээд өгчихсөн. 


Би дахиад нэг зүйлийг хэлмээр байгаа юм. Ер нь хямралтай холбоотой, асуудлыг Их Хурал өөр дээрээ авч, айдас, хүйдэст автаад хэрэггүй юм. Засгийн газарт бүрэн эрх нь байгаа. Хурдтайгаар ажиллаж чадах юм бол Засгийн газар Монгол улсад эдийн засгийн хямрал нүүрлүүлэхгүйгээр аваад гарах бүрэн бололцоотой бүх шийдвэрүүдийг нь Их Хурал гаргаад өгчихсөн байгаа шүү гэдгийг л дахин хэлмээр байгаа юм.


Бид хамгийн сүүлд Хятадын зээлийг баталж өгсөн. Хятадын  Синошүрээс авах 100 сая долларынхаа аккредитивын зээлийг баталж өгсөн байгаа, Японы нисэх онгоцны зээлийг нь батлаад өгчихсөн байгаа, Монгол Улсын Ерөнхийлөгч Хятадын төрийн тэргүүнтэй очоод Шивээ-Овоо дээр цахилгаан станц барих шийдвэрийг гаргаад өгчихсөн байгаа. Таван толгой, Оюу толгойн гэрээг байгуулах эрхийг Засгийн газарт өгчихсөн байгаа, Японы… Засгийн газраас 100 сая долларын урт хугацааны зээл авах гэрээг нь бас батлаад явуулчихсан байгаа. Ингээд нийлбэр дүнгээр нь харахад Засгийн газар өнөөдөр сарын дотор гэхэд тэрбум доллар аваад ороод ирэх боломж байгаа. Энэ дээр Их Хурлын байр суурь бол Засгийн газрыг “та бүхэн ажлаа хурдан хийгээч ээ” гэдэг хүсэлтийг тавих асуудал үлдсэн байх гэж харагдаад байгаа юм.


Их Хурал тал дээрээ үлдэж байгаа зүйл бол бодит байдал төсвийн тодотгол л байгаа. Төсвийн тодотгол, мөнгөний бодлого хоёроо өөрчлөх шаардлагатай. Энэ хоёр бодлого бол гарцаагүй л сүүлийн 1, 2 сарын олон улсын хөдөлгөөнөөс, энэ санхүүгийн хямралын үр дүн биднийг энийг хөдөлгөхөөс өөр аргагүй байдалд хүргэж байгаа. Энэний санаачлагч нь Засгийн газар нь өөрөө гэдгийг бид ойлгох ёстой. Их Хурал санаачлаад төсвийн тодотгол яриад явах нь зохисгүй гэж харагдаж байгаа юм.


Их Хурлын хувьд бол өөрийнхөө харьяа байгууллага болох Төв банк болоод Санхүүгийн зохицуулах хороонд тодорхой ажлын шаардлага тавьж, тодорхой хэмжээний хяналт тавьж ажиллах нь зүйтэй байх гэж ингэж харагдаад байгаа юм.


Д.Дэмбэрэл: - Ч.Хүрэлбаатар дарга нэмэх үү? (10:30-11:00 Б.Батгэрэл)
Ч.Хүрэлбаатар: - Улсын Их Хурлаар хэлэлцэхдээ энэ эдийн засаг, санхүүгийн хямралын асуудлыг багц байдлаар нь авч үзье гэдэг саналыг би зөв зүйтэй гэж бодож байна. Ингээд хэлэлцэх үедээ бас шаардлагатай арга хэмжээг авч хэрэгжүүлэх тийм санал байвал үүнийг хэлэлцэх үед нь санал хураалтаар Улсын Их Хурлын тогтоолын төсөлд оруулж болох байх гэсэн ийм бодолтой байна. 

Ер нь энэ эдийн засгийн байдал хүндэвтэр байгаа, санхүүгийн байдал хүндэрсэн ийм нөхцөл байдалд энэ  2009 оны төсвийг яаж тодотгох нь үнэхээр энэ асуудалд хариу өгсөн том арга хэмжээ болох учраас энэ төсвийн тодотгол дээр нэлээд анхаарал өгч батлах байх гэж бодож байна.

Д.Дэмбэрэл: -  Баярлалаа. Ө.Энхтүвшин гишүүн асуултаа тавья.

Ө.Энхтүвшин: - Үүнийг би бас сайн ойлгохгүй байгаа юмаа. Эсхүл Засгийн газар Их Хурлын хэсэг гишүүдэд ийм  юм оруулаад ирээч гэж хэлэлцэж байгаа юм уу? өөрснөө болохоор хүч дутаад Их Хурлаас нэг ийм тогтоол гаргаж ирвэл хэрэгжүүлмээр байна гээд тэгж яриад ингэж оруулж ирж байгаа юм уу гэж бодогдоод байгаа юм. Жишээлбэл, тэр Бороо гоульдтой холбоотой юмыг тэр Тогтвортой байдлын гэрээндээ өөрчлөлт оруулахыг тэртэй тэргүй Засгийн газар өөрөө хийчих л асуудал шүү дээ. Тэгтэл тийшээ ярьж чадахаа байгаад Их Хурал л ингэж тогтоол гаргасан юм гэж дараа нь тэгж ажиллах гэж байгаа юм уу? Нэгдүгээрт.

Хоёрдугаарт, дөнгөж сая сарын өмнө төсөв Улсын Их Хурал өөрөө баталчихаад, тэр үедээ шийдэх ёстой байсан юмаа шийдээгүй байж одоо түүнийг дахиад оруулаад ирээ гэдэг чинь бас ойлгомжгүй байна. Тухайлбал, тэр агентлагуудын зардлыг нь энэ  2009 оны төсөвт зайлшгүй тусгана гээд эндээс шийдвэр гарчихсан шүү дээ. Олонхиороо Д.Дэмбэрэл дарга санал хураагаад шийдвэр гаргачихсан. Тэгтэл өөрснөө олонхиороо шийдвэр гаргачихаад, түүнийгээ тусгаагүй бид нар орхисон л байхгүй юу? Тэгчихээд одоо түүнийг  2009 оны төсвийн тодотгол дотор оруулъя, түүнийг оруулаад ирээч гэж ингэж ярьж байгаа нь зохимжгүй байна.

Гуравдугаарт нь, зарим нэг зүйлийг ажил хэргийн шугамаар тэртэй тэргүй яриад болчих юмыг нэг их тогтоолын хэлбэрт оруулах хэрэг байгаа юм уу? Жишээ нь, төсвийн юмыг олон түмэнд ил тод нээлттэй байлгах ажлыг хийж бай гэж Засгийн газарт энэ заалтаар үүрэг болгож байна шүү дээ. Тэртэй тэргүй л үүнийг өөрөө хийх л ёстой, Их Хурал ч гэсэн тэр төсвийн хэлэлцүүлгийн үйл явцыг олон нийтэд таниулж л байх ёстой шүү дээ. Тэдний саналыг сонсож л байх ёстой. Тэгээд ийм ийм зүйлүүд  ерөнхийдөө ойлгомж муутай байгаад байна.

Их Хурлаас өөрөө хийх ёстой бас нэг ажлууд байна. Жишээлбэл, орон нутгийн засаг захиргааны шинэчлэл ч байдаг юм уу? Төсвийн байгууллагын удирдлага, санхүүжилтийн хуульд өөрчлөлт оруулах. Үүнийг чинь өөрөө Засгийн газарт даалгаад байх юм байхгүй, Их Хурал өөрөө л хийе гэж бодож байгаа бол өөрөө тэгээд санаачлаад л хийнэ шүү дээ, хуулиа бол. Юунд Засгийн газарт үүнийг оруулж ир гээд байгаа юм бэ? Тэр Орон  нутгийн засаг захиргааны талаар чинь бүхэл бүтэн санал авчихсан хүртэл баримт бичиг байж байгаа шүү дээ. Энэ 10 хэдэн жилийн дотор Эрдэнэтээс санал авчихсан, Орхоноос санал авсан. 6 аймгаас санал авсан. Зарим нь нэгдье гээд саналаа өгсөн, зарим нь үгүй гэсэн. Тэр тэрийгээ л өөрснөө л хэлэлцэх ёстой юм биш үү.  60 сумыг нийлүүлье, 6 аймгийг нийлүүлье гээд ингээд бүр ажлууд явчихсан байгаа шүү дээ. Хүсэл байвал бид нар өөрснөө үүнийгээ хэлэлцээд хийчих бололцоо байгаа шүү дээ. Тэгээд үүнээсээ илүү ард түмэн рүүгээ хандсан юмыг ярих юм уу? Эсхүл хэтийн юм яриад байгаач юм  шиг, эсхүл нэг ойрхны юм яриад байгаа ч юм шиг. Жишээлбэл, энэ бензиний үнэ дэлхийн зах зээл дээр  140 болж байхад байсан үнэ маань өнөөдөр буухгүй  30 хэдэн доллар руу орчихоод байхад буухгүй байхад энэ дээр арга хэмжээ авах л ёстой байх. Энэ дээр харин Засгийн газар, үүнийг яаж харин арга хэмжээ авах юм бэ? Тэр ёстой нөгөө нэг гэнэтийн ашгийн татвар гэдгийг чинь эд нараас чинь авах ёстой юм биш үү. Ийм ийм зүйлүүдийг ав гэж ингэж яривал илүү их ойлгомжтой байх шиг байгаа юм. Тийм учраас энэ ер нь өөрөө ямар утга учиртай юм бэ гэдгийг асуугаад байна. 

Засгийн газар оруулаад ирээч гээд нэг хэсэг улсуудтай яриад байгаа юм уу? Эсхүл  өөр зорилго байгаа юу? 

Д.Дэмбэрэл: - Ч.Хүрэлбаатар дарга, Л.Гантөмөр дарга хоёр хариулна. Ч.Хүрэлбаатар дарга.

Ч.Хүрэлбаатар: -  Энэ дээр Засгийн газар ийм тогтоол гаргаж өгөөч ээ гэж хүсэлт тавиад байгаа зүйл бол байхгүй ээ. Бид нар  2009 оны төсвийг батлахдаа энэ тогтоолын төсөлд орсон нэлээд олон заалтуудыг бид нар яг энэ заалтаар нь бид нар гараа өргөөд баталчихсан шүү дээ. Тэгээд  төсөвт суулгах гэхээр нөгөөх нь болдоггүй, тоо байхгүй, ерөнхий зүйл байдаг. Тэгэхээр агуулгаар нь үзэхээр  2009 оны төсөвтэй агуулгын хувьд холбоотой байдаг. Тийм учраас энэ Их Хурлын тогтоол хэлбэрээр гаргая гэсэн. Тухайлбал, тэр сая Бороо гоульдтай холбоотой асуудлыг хэлж байна.  Бид нар энэ чуулган дээр гараа өргөөд шийдчихсэн. Мөн ялгаа байхгүй тэр засаг захиргааны шинэчлэлийг хэрэгжүүлэх асуудлыг мөн ялгаагүй бид нар гараа өргөөд шийдчихсэн. Үндэсний аудитын газрын санал байсан. 

Тийм учраас энэ дээр Улсын Их Хурлын  2009 оны төсвийг хэлэлцэж байх явцтай холбогдуулан гарсан саналуудаар үндэслээд Улсын Их Хурлын тогтоолын төсөл боловсруулж оруулж ирж байгаа юм гэдгийг хэлье. 

Хоёрдугаарт нь, агентлагуудын бүтэцтэй холбоотой мөнгө туссан гэж байна. Энэ дээр  туссан байгаа. Гэхдээ төсвийн ерөнхийлөн захирагч нар буюу сайд нарын дотор  агентлагуудыг яг хуучин харьяаллаар нь оруулаад тэнд төсөв мөнгийг нь тавьсан байгаа. Гэтэл энэ дээр харьяалал шилжиж байгаа, хооронд нь гүйгдэж байгаа ийм зардлууд бол байгаа. Их биш байж болно, гэхдээ бол тэнд байгаа. Үүнтэй холбоотойгоор энэ 2009 оны төсвийн тодотголыг хийж өгөхгүй бол, өөрөөр хэлбэл бид нар сайд нарын багцыг дахин шинэчилж, өөр хэлбэрээр нь баталж өгөхгүй бол энэ сая бид нар бүтцийг нь баталсан агентлагуудын үйл ажиллагаа явагдахгүй ээ. Нэг ширхэг ч төгрөгийн санхүүжилт авах боломжгүй болж байгаа учраас 1.6 гэж оруулж өгч байгаа.

Нефть бүтээгдэхүүний үнэ дэлхийн зах зээл дээр байснаасаа бараг 4 дахин унаад байхад Монголд яг энэ хэмжээний үнийн бууралт гарахгүй байгаа гэдэгтэй би Энхтүвшин гишүүнтэй санал нэг байна. Ингээд тогтоолыг хэлэлцэх явцад энэ нефть бүтээгдэхүүний үнэтэй холбоотой заалтыг оруулж өгөхөд болох байхаа гэж бодож байна. Санал гаргаад, Их Хурлын гишүүд маань дэмжих юм бол энэ орох байх гэж бодож байна.

Л.Гантөмөр: - Ч.Хүрэлбаатар даргатай санал нэг байна. Хугацаа хоцроод хэлэлцүүлж байгаа учраас гишүүдэд их сонин санагдаад байж магадгүй. Энэ бол төсвийн хууль батлагдаад үргэлжлүүлээд дараагийн долоо хоногт нь хэлэлцэх ёстой байсан асуудал гэдгийг тодотгож хэлмээр байна. 

Ер нь нефть бүтээгдэхүүнтэй холбоотой асуудал дээр Засгийн газар яаралтай хуралдаж,  олон нийтэд болоод Их Хуралд ойлгомжтой тайлбар гаргах хэрэгтэй. Энд сууж байгаа Засгийн газрын гишүүд үүнийг анхааралдаа аваарай гэж Байнгын хороогоо төлөөлөөд  хүсмээр байна.

Д.Дэмбэрэл: - Баярлалаа, гишүүдэд. Гишүүд асуулт асууж, хариулт авлаа.

Одоо Тогтоолын төслийг хэлэлцэх эсэх асуудлаар ярилцъя. Тогтоолын төслийг хэлэлцэх эсэх асуудлаар саналтай гишүүд байна уу? Д.Дамба-Очир гишүүнээр санал хэлэх гишүүдийг тасалъя. Н.Ганбямба гишүүн санал хэлнэ.

Энэ санал хэлэх горимоо та нар сайн мэдэж байгаа байхаа. Дэмжиж З гишүүн, үүнийг хэлэлцэх ёсгүй гэсэн утгаар ярих З гишүүн л үг хэлэх ёстой шүү дээ.

Н.Ганбямба: - Дэмжиж байна. Энэ тогтоол гарах нь зүйтэй. Гэхдээ гарахдаа энэ хэлэлцэх эсэх дээр хэдэн зарчим тогтож авмаар байгаа юм. Одоо яг ний нуугүй хэлэхэд нэгэнт Их Хурлын тогтоол гарч байгаа юм чинь, түрүүн Гантөмөр дарга хэллээ. Их Хурал дээр ач холбогдол бараг өгөхгүй, Засгийн газар л хурдтай ажиллах шаардлагатай гэж байна. Тийм, Засгийн газрыг бас хурдтай ажиллах эрх зүйн орчныг нь бүрдүүлж өгөх хэрэгтэй байгаа юм, маневрлаж байх. Одоо ялангуяа бид нар Их Хурлаар олон дахин хэлэлцэж байхад одоогийн энэ тогтоол дээр зардлаа хэмнэх, орлого болж өгвөл нэмэх. Орлого нэмнэ гэдэг хэцүү. Бид нарын батлагдсан орлого ч  хэцүү. 

Татварын бааз суурийг өргөжүүлэх замаар татвар төлөх ёстой мөртлөө огт төлдөггүй, тийм тийм бааз суурийг нэмэх замаар орлогын юмыг нэмж болох уу гэхээс биш, тухайлбал энэ Нарийн Сухайтаар их хэмжээний нүүрс гардаг байх юм. Тэгээд энэ төсвийн орлого хэлэлцэж  байх үеэр энэ нүүрснээс орох орлогуудыг ерөөсөө сайн хэлэлцсэнгүй шүү дээ. 

Манай хилээр нэг тонн нь  18 доллараар гараад, цаана нь  10 дахин нэмэгдээд хилийн цаана  180  хүрдэг ийм сонин сонин бизнесүүд байна шүү дээ. Тэгэхээр зэрэг орлогыг нэмэх тал дээр бас оролдож үзэх юм бол бас юм байна. Ямар ч л байсан, баталсан хэмжээнийхээ орлогод бид нар хүрдэггүй юмаа гэхэд, энэ ирэх цагаа бас хармаар байна. Санхүүгийн хямрал, эдийн засгийн хямралын тодорхой шинжүүд харагдаад эхэлчихлээ. Энэ тохиолдолд бид зардал хэмнэх нь хамгийн сайн арга болж байна. Зардал хэмнэх хэмнэхдээ үнэхээр үрэлгэн тийм захиргааны чиглэлийн дарга нарын зардал ч гэдэг юм уу? Энэ зардал руугаа эргэж харах тэр заалтыг ажлын хэсэгтэй хамтраад бид саналууд боловсруулж орвол яасан юм бэ. Тэгэхдээ Засгийн газартай хамтарч боломж бололцоог нь судалж, Засгийн газартай хамтарсан ийм саналуудыг нэг, хоёрдугаар хэлэлцүүлгийн явц дунд хэлэлцэх нь зүйтэй болов уу гэсэн саналтай байгаа юм.

Ялангуяа нэг тогтоол гарснаар одоо ойр ойрхон хуралдаад байхгүй, он гарангуут удахгүйгээр төсвийн тодотгол орноо гэсэн бодлоготойгоор хийхгүй бол сар гаруйн өмнө бид нарын баталсан үеэс өнөөдөр нөхцөл байдал өөр болчихлоо. Тэр бид нарын баталсан  6 хувийн алдагдалтай татвар чинь орлого маань одоо орж ирэх боломжгүй нөхцөл байдал харагдаж байгаа учраас төсвийн тодотгол бол хийх нь гарцаагүй. Хийх хийхдээ ямар зардлаа бид нар хасах вэ?  Үүнтэй уялдуулсан тодорхой саналуудыг ажлын хэсэгтэй хамтраад 1, 2 дугаар хэлэлцүүлгийн явц дунд Их Хурал, Засгийн газрын хамтарсан тийм тохиролцоонуудыг хийх нь зүйтэй юм болов уу л гэж бодож байна. Энэ тогтоол бол зайлшгүй гарах ёстой гэж ойлгож байна. Баярлалаа.

Д.Дэмбэрэл: - Баярлалаа. Г.Занданшатар гишүүн

Г.Занданшатар: - Энэ тогтоолын төслийг хэлэлцэх эсэх асуудлыг хэлэлцэж байх үед Төсөв, Эдийн засгийн байнгын хороог хамтарч хуралдуулсан зорилго нь нэгдүгээрт энэ эдийн засгийн хямралын асуудлыг энд оруулж, болзошгүй хямралын үр дагаврыг саармагжуулах, урьдчилан сэргийлэх арга хэмжээнүүдийн төлөвлөгөөг энд оруулъя гэсэн ийм саналаар хамтарч оролцсон нэгд.

Хоёрт, Байнгын хороо хуралдаж байхад гарсан хамгийн чухал горимын санал бол Эдийн засгийн байнгын хороо, Төсвийн байнгын хорооноос энэ тогтоолын төсөл дээр ажлын хэсэг гаргаж ажиллуулаад эдийн засгийн болзошгүй хямралын үр дагавруудаас урьдчилан сэргийлэх шаардлагатай арга хэмжээнүүдийг энд оруулъя, өргөжүүлье гэсэн ийм горимын санал гаргаад, хураагдаж дэмжигдсэн юм. Тэгэхээр энэ арга хэмжээнд юу байх вэ гэхээр нэгдүгээрт энд ярьсан зүйлээр энэ зөвхөн Бороо гоульд ч юм байхгүй, ерөөсөө энэ зах зээлийн хуулиас гадуур өөрсдөө хэт давуу байдал бий болгосон компаниудын асуудлыг гэрээ хэлэлцээр, тогтвортой байдлын гэрээг эргэж авч үзье, шаардлагаа тавья. Хуулиа хэрэгжүүлэх бололцоог нь бүрдүүлье. Монголбанкинд алт тушаадаг болгоё, зөвхөн Бороо гоульдын биш. Энэ  10 тонн алт Монгол Улсад тушаагддаг болох юм бол валютын нөөц нэмэгдэнэ, валютын ханш тогтворжино. Энэ нинжа нарын гэж  яриад байгаа, хулгайгаар гараад байгаа энэ алтуудыг бүрэн Монголбанкинд тушаалгадаг болох арга хэмжээ авах нь зүйтэй байгаа, нэгд, хямралыг шийдэхийн тулд.

Хоёрдугаарт нь,  шатахууны асуудал ярилаа. Гадаадад олон улсын зах зээл дээр шатахууны үнэ 150-иас 38 доллар хүртэл буураад байхад Монголд өнөөдөр буурч байгаа юм байдаггүй. Хэт монополь давуу байдал өөрсдөө бий болгочихсон, үнээ хоорондоо үгсэн тохирч буулгадаг. Одоо нэг 200 төгрөгөөр буурч байгаа. Үүнийг ул үндэстэй судалж, гадаадаас авч байгаа тэр шатахууны үнэнд нь байна уу? яаж хямдруулах вэ? Валютын ханшинд нь байгаа бол валютын ханшийг Монголбанк яаж зохицуулах вэ? Ингэснээр эдийн засагт бий болгоод байгаа тэр үхлийн цикл болоод ингээд эргэлдүүлээд инфляцийг хөөрөгдөөд байгаа энэ хүчин зүйлийг шийдвэрлэх дорвитой хууль эрх зүйн зохицуулалтын дорвитой арга хэмжээ авах хэрэгтэй байна.

Энэ дотроо бол бас шатахууны үнэ нь 200 төгрөгөөр буураад байхад бусад бараа үйлчилгээний үнэ буурдаггүй. Ачаа тээврийн зардал нь буурдаггүй. Үүнийг бас судалж үзэж, энэ Монголын эдийн засагт байгаа хэт давуу байдал өөрсдөө бий болгосон, үгсэн тохирох зарчмаар явж байгаа монополь шинж чанартай бүтэц дээр Засгийн газар яриа хэлэлцээр хийх замаар үүнийг задалж хямралыг давах, зохицуулалтын арга хэрэгслүүдийг авах шаардлагатай гэж үзэж байна. Үүнийг оруулах шаардлагатай байгаа.

Экспортыг дэмжих, валют олох бүхий л арга хэрэгслүүдийг Засгийн газраас дэмжсэн, экспортыг дэмжих 10 алхмыг хэрэгжүүлмээр байна. Энэ хавар эдийн засаг хүндэрч болзошгүй, махны асуудлыг шийдвэрлэмээр байна. Хэрэглээг дэмжмээр байна. Тэгээд Байнгын хороон дээр санаачилга гаргаад, ер нь энэ итгэлцлийн хямрал бий болоод байгаа учраас буруу хүлээлт, зохисгүй хүлээлт, эдийн засгийн зохистой хүлээлтийн онол гэж байдаг. Энэ хүлээлт буруу байгаа учраас хүлээлт, итгэлцлийг бий болгохын тулд Их Хурлын гишүүд ч гэсэн санаачилга гаргаад алтаа Монголбанкинд тушаах, валютаа хадгалуулах ийм санаачлагуудыг гаргаж, банкинд мөнгөө хадгалуулах энэ уриалгыг өөрсдөө үлгэр жишээ үзүүлж, энэ Солонгос болон бусад улсууд шиг итгэлцлийг бий болгох ийм уур амьсгалыг төр засгийн зүгээс хүчтэй илэрхийлмээр байна. 29 онд Рузвельт тэгж байсан. Бусад хямралуудын үед дандаа энэ итгэлцлийг бий болгох арга хэмжээг төр засаг, парламент нь авч байгаа. Ийм дорвитой арга хэмжээнүүдийг хэрэгжүүлэх, тогтоол болгож оруулмаар байгаа юм. Энэ дээр мөнгөний нийлүүлэлтийг нэмэгдүүлж, алтыг Монголбанкинд авдаг болохын тулд алтыг Монголбанкинд авах ханшийг дэлхийн зах зээлийн ханшаас  10.0  хувиар өндөр болгож, НӨТ-аас нь чөлөөлж яагаад болохгүй гэж. Бусад бүх алтыг. Ингэх юм бол алт гадагшаа, хятад руу урагшаа урсахгүй. Валют Монголбанкинд төвлөрөх нөхцөл бүрдэнэ. Энэ нь мөнгөний нийлүүлэлтийг бага зэрэг дэмжих асуудал болно. 

Импортыг орлож Эрдэнэт зэрэг томоохон үйлдвэрүүдийн газар, гадаад руу валют урсгахаа багасгаж, импортыг орлох үйлдвэрлэлүүдийг дэмжих тодорхой бодлого хэрэгтэй байна. Төсвийг хумих биш тэлэх бодлого хэрэгтэй. Хэрэглээг дэмжих бодлого хэрэгтэй байна. Ийм тодорхой санхүү эдийн засгийн цогц бодлогыг хэрэгжүүлэх, уялдаа холбоог нь хангасан бодлогыг хэрэгжүүлэх асуудлыг оруулж энэ үндэсний хөгжлийн газар байгуулагдаж байгаа, энд нь чиглэл өгсөн ийм тогтоол болгож өөрчилж, ажлын хэсгүүд гарч Засгийн газартай хамтарч ажиллая гэсэн ийм зарчмын саналыг дэвшүүлж ярьсан юм. Энэ чиглэл рүү нь явуулж хэлэлцэх нь зүйтэй байх гэж бодож байна. Баярлалаа.

Д.Дэмбэрэл: - Баярлалаа. Ж.Сүхбаатар гишүүн 

Ж.Сүхбаатар: - Юуны өмнө энэ гарах гэж байгаа тогтоолыг дэмжиж байгаа юм. Гэхдээ дэмжихдээ түрүүн Энхтүвшин гишүүний тавьсан асуудалтай холбоотойгоор бас санал байгаа юм. Хүрэлбаатар даргад хандаж хэлмээр байгаа юм. Энэ тогтоолын төслийн 1.4., 1.5., 1.6 гэсэн буюу төсвийн тодотголд тэр яамдын бүтцийн өөрчлөлт, агентлагийн өөрчлөлттэй холбоотой төсвийн тодотгол оруулж тусган шийдвэрлүүлэх гэсэн заалтыг хасмаар байгаа юм. 

Хоёрдугаарт,  олон нийтэд төсвийн асуудлаар сурталчлах тухай асуудлыг хасмаар байгаа юм. 1.4-т заасан тэр хөрөнгө оруулалтын зорилтыг ханган биелүүлэх гэсэн ийм ерөнхий заалтуудыг хасъя гэж. Энэ төсөв хэлэлцэж байх үед би Хүрэлбаатар даргад болоод Засгийн газрын холбогдох улсуудад хэлж байсан. Энэ Засгийн газрын агентлагуудын өөрчлөлт, яамдын бүтцийн асуудал чинь өөрөө төсвийн ерөнхийлөн захирагч нарын төсвийн  асуудлыг хөндөх юм биш биз дээ. Тийм учраас бид төсвөө батлаад яг үүнтэйгээ холбогдуулаад шууд төсвийн тодотгол руу орчих юм биш байгаа гэж хэлж байсан. Ийм асуудал болохгүй ээ, яагаад вэ гэхээр энэ нь наана цаана нь гүйлгээд ингээд болчихдог асуудлаа гэсэн. Өнөөдөр бол маш их өөр юм тайлбарлаж байна. 

Тэгээд энэ төсвийн тодотголоо оруулж ирээд, энэ агентлагуудтай холбоотой өөрчлөлт байгаа бол Засгийн газар өөрөө энэ асуудлаа оруулж ирэх хэрэгтэй шүү дээ. Тэр сурталчлах тухай асуудал бол ер нь хуулийн биелэлтийг хангах, түүнийг сурталчлах ажил бол одоогийн хууль тогтоомжоор Монгол Улсын Засгийн газарт бүрнээ байж байгаа, энэ ажлаа тогтоол өгсөн ч, өгөөгүй ч энэ ажлыг сайн хийж байх ёстой.

Ингээд гол асуудал бол энэ тогтоолын сая Раш гуай бас асуудал тавиад байна. Би бол энэ засаг захиргааны шинэчлэлийн асуудлыг хэрэгжүүлэх асуудлыг ирэх оны намрын ээлжит чуулганд өргөн мэдүүлж шийдвэрлэх асуудалтай санал нэг байгаа юм. Үүнийг ер нь энэ Их Хурал дэмжээсэй гэж бодож байна. Яагаад гэвэл одоогийн бид нарын өнөөдрийн санхүүгийн хямрал бол эдийн засгийн хямрал болж өргөжих аюултай. Хүнээр ярих юм бол бид нар чинь үндсэндээ хэвтэрт ороод мөнгөөр дусал тариа залгачихаад ингээд сууж байна шүү дээ. Дусал тариа, эм уугаад бид хэр удаан явах юм бэ?  Эдийн засгийг би ойлгохдоо хүнээр ярих юм бол зүрх судасны системтэй холбож ойлгомоор байгаа юм.

Захиргааны тогтолцоог мэдрэлийн системтэй холбож ойлгомоор байгаа юм. Өнөөдөр эдийн засгийн байдал хүндэрч байгаа учраас зүрх судасны систем доголдож байна. Тэнд нэг жаахан эм өгч байна. Тариа өгч байна. Удалгүй энэ мэдрэлийн систем чинь доголдоод ирвэл яах юм бэ? Тэгэхээр энд дэлхийн улс орнуудыг хараад байхад хямралтай нөхцөлд хоёр арга хэмжээ авч хэрэгжүүлж байгаа юм. Нэг нь бол ядарсан арга буюу нэг удаагийн шинж чанартай арга хэмжээ авдаг. Нөгөө дэх нь хөнгөн чанарын мэс засал хийдэг. Тэгээд энэ нь бол эдийн засгийн реформ буюу захиргааны реформ хоёрыг хослуулж хийдэг. Нэлээн хүндэрсэн өвчтөнд бол хүнд хэлбэрийн мэс заслыг ямар хэлбэрээр хийж байна вэ гэвэл эдийн засгийн захиргааны өргөн хүрээтэй реформыг үүнийг далимдуулаад хийдэг.

Энэ реформыг хийхгүй гэвэл тэртэй тэргүй хэвтэрт ордог. Одоо ингээд үзэх юм бол бид нарын энэ төсөвтэй холбоотой асуудлаар үзэх юм бол бидний гол бэрхшээл бол нөгөө дусал тариа залгаатайгаа дусал чинь өөрөө байхгүй болно. Мөнгө чинь байхгүй болно. Тэгээд ирэхээр бидэнд юу үлдэх вэ гэхээр орон тооны цомхтгол эсхүл нийгмийн арга хэмжээний таналт, эсхүл төрийн хүлээж байгаа ажил үйлчилгээгээ хөсөр хаяад хэдэн ажилтнаа цалинжуулаад суугаад байх ийм байдал руу л орно гэж бодож байгаа.

Тэгэхээр энэ бол Н.Ганбямба гишүүний удаа дараа хэлж байгаа асуудлын хүрээнд асуудлыг урсгал зардал хэлбэрээр  5-10 хувь танана гээд явах юм бол  нийгмийн ажил үйлчилгээг биелүүлж чадахаа болино. Тэгэхээр миний бодож байгаа бодол бол энэ засаг захиргааны шинэчлэлийг ирэх оны төгсгөлд яаралтай оруулаад,  2009 оны төсвийн төслийг батлахаас өмнө бид засаг захиргааны болон эдийн засгийн реформын чиглэлээр хөнгөн хэлбэрийн ийм мэс заслын шинж чанартай арга хэмжээнүүдийг бэлтгэж, 2010 онд Монгол Улсын Их Хурал энэ шинэчлэлийн шинэ шатанд гарах шаардлагатай гэж бодож байгаа юм. Тэгэхгүй бол нэг л их зарлага ярьсан, нэг л их орон тоотой холбоотой асуудал, эсхүл нийгмийн халамжийн арга хэмжээгээ үргэлжлүүлж авна. Эсхүл ажилтнуудаа цомхтгохгүй л гээд байдаг. Тэгээд яг юу хийх гээд байгаа юм бэ? Тэгэхээр гадаадаас тэдэн тэрбум  долларын зээл авна гэдэг. Тэр зээлийг чинь аваад Монгол Улсын эдийн засгийн аюулгүй байдал хангагдахгүй хараат байдалд орно шүү дээ. 

Тэгэхээр байгаа бололцоогоо бид шавхаж ажиллахын тулд бас сэтгэлгээнийхээ арга барилыг өөрчилж, энэ эдийн засгийн болон захиргааныхаа реформыг бас шавхаж ажиллах хэрэгтэй. Үндсэн хуулийн хүрээнд Үндсэн хуулийн шинж чанартай томоохон өөрчлөлтүүд, шинэчлэлийн асуудлуудыг хийхийг ч бас үгүйсгэхгүй байхаа. Тийм учраас энэ тогтоолын төслийн агуулга бол ялангуяа энэ хоёрдугаар заалтад байгаа засаг захиргааны шинэчлэлийг хэрэгжүүлэх, аймаг, сумдын болон нутаг дэвсгэрийн хуваарьт өөрчлөлт оруулах асуудлыг оруулна гэдэг бол төвийн эрх мэдлийг орон нутаг руу шилжүүлж, орон нутагт жинхэнэ амьдрал буцалж байдаг тэр газар руу нь засаг захиргааны гол чиг үүргүүд шилжиж, тэнд очих ёстой мөнгөнүүд харин очих ёстой. Тэнд очсоноороо харин тэнд иргэдэд үйлчлэх үйлчилгээ тасалдахгүй.

Харин энэ төвд байгаа төрийн төвийн байгууллагуудын тэр бүсээ чангалах бодлого илүү хүчтэй хэрэгжих ёстой. Тэгэхийн тулд эрх мэдлээ орон нутаг, төвийн гэдгээрээ маш эрчимтэй зааглаж явуулах ёстой юмаа гэсэн ийм байр суурьтай байна. Ингээд энэ тогтоолын төслийг гаргахыг дэмжиж байна. Тэгээд хасах гэсэн тэр заалтууд /минут дуусав/

Д.Дамба-Очир: - Баярлалаа. Энэ тогтоолыг гаргахаасаа илүү өнөөдөр тогтоолыг хэрвээ гаргах хэрэгтэй байдаг юм бол энэ 1 сарын 15 ч байдаг юм уу?  20-ны дотор Засгийн газар, Сангийн яам, төсвийн тодотголоо бариад ороод ирээч ээ гэдэг ч юм уу, ийм тодорхой тодорхой заалтууд байхгүй бол болохгүй юм шиг байгаад байгаа юм. Өнөөдөр юу гэдэг юм бэ? Тэр гааль, татвар, Эрдэнэт үйлдвэр ч гэдэг юм уу? Хаа хаанаасаа орлого нь дутаад байгаа юм, хичнээн хэмжээтэй орлого дутаж байгаа юм бэ? Тэр хэмжээгээр зардлуудаа яаж буулгах ёстой юм бэ? Бид нарын ярьж байгаагаар төсвийн урсгал зардлуудыг яаж буулгах юм бэ? үүнийг далимдуулаад бид нар тэр яригдаад байдаг том том нүсэр аппаратуудыг чинь яаж багасгах боломжтой юм бэ гээд энэ юмнуудаа барьж орж ирэх ёстой юм болов уу гэж би бодож байгаа юм.  Их Хурал бол дандаа Засгийн газрын өмнөөс л ажлыг нь хийгээд байгаа юм шиг л тийм сэтгэгдэл надад сүүлийн үед төрөөд байгаа юм. 

Тийм учраас би хэрвээ энэ Их Хурлын тогтоолыг гардаг юм бол бид нар  үүрэг даалгавар өгөх гэж байгаа бол арай өөр хэлбэрээр гарах хэрэгтэй гэж би хэлэх гээд байна. Эдийн засгаа авч үлдье л гэж ярьж байгаа бол эдийн засгийг авч үлдэх төлөвлөгөө гаргаж ирэх ёстой. Ийм биш, арай өөр хэлбэрээр. Одоо өнөөдөр зарчмын ямар ямар ажил, арга хэмжээнүүд яаралтай авах хэрэгтэй байна вэ гэдгийг гаргаж ирээд, хөрөнгө оруулалтуудыг яаж хийх ёстой юм бэ? Хаанаасаа мөнгө төгрөг олж ирэх ёстой юм бэ? Одоо ер нь жаахан байж байгаа хэд гурван төгрөгөө олоод, би бол эрсдлийн сан гээд байгаа мөнгийг идээд дуусаж байна гэж ойлгож байгаа. Орлого нь орж ирэхгүй байгаа учраас. 

Тийм учраас маргааш, нөгөөдөртөө зарчмын ямар ямар арга хэмжээнүүд авах ёстой юм бэ гэдэг талаас нь л ярих ёстой юм болов уу гэж би дотроо бодож байна. Тийм учраас яаралтай төсвийн тодотгол хийх хэрэгтэй болохоос биш, Их Хурал тогтоол гаргадаг нь юу л юм бол доо. Хэрвээ Их Хурлын тогтоол гаргаж өгөөд, Засгийн газар их ойлгомжтой байх юм бол хугацаатай, арай өөр  хэлбэрээр энэ тогтоолыг нь гаргаж өгмөөр байна гэж би хэлэх байна. Баярлалаа.

Д.Дэмбэрэл: - Баярлалаа. 6 гишүүний саналыг сонсчихлоо. Ер нь Байнгын хороод ингээд тогтоол санаачлаад оруулаад ирж байгаа нь зөв байна. Эдийн засаг, Төсвийн байнгын хороо, Улсын Их Хурлын Байнгын хороод хяналтынхаа ажлыг хүчтэй болгоё.  Бид нар хууль гаргаад асуудал шийдчихээд дараа нь хойноос нь хөөцөлдөх асуудал хяналт тавих асуудал их муу байдаг. Эдийн засгийн болон Төсвийн байнгын хороодын гишүүдэд харин ийнхүү хяналт тавьж, гаргасан шийдвэрийнхээ хойноос шаардлагатай бол Улсын Их Хурлын шийдвэр гаргуулах хүртэл арга хэмжээ авахаар Байнгын хороодын ажлыг зохион байгуулах ёстой юм.

Нөгөө талаар энэ хэлэлцэх гэж байгаа асуудал бол сая үг хэлсэн гишүүдийн нэлээд нь хэлэлцэх нь зүйтэй гэдэг дээр саналтай байна.

Тогтоолын төслийг чамбайруулъя, хугацаатай заалтуудыг өгөөд, анхны хэлэлцүүлгийн явцад нэлээн сайн чамбай тогтоол гаргаж өгөх нь зүйтэй. Яагаад гэвэл төсвийн асуудал зүгээр тодотгол хийнэ, агентлагийн бүтэц, бүдүүвчийнхээ асуудлыг оруулаад ир гэж хэлэхээсээ илүү зардлыг ийм ийм чиглэлүүдээр бууруулах талын арга хэмжээ авч,  энэ тухай асуудлыг Улсын Их Хуралд оруулж ир гэсэн байдлаар ер нь энэ заалтуудыг нэлээн чамбай, сайн болгож, урьд хэлж байсан зүйлээ давтах биш, харин ч Засгийн газарт хугацаатай тодорхой зүйлүүдийг зааж өгсөн ийм шийдвэр гаргах нь зүйтэй.

Ер нь санхүүгийн байдал нэлээн төвөгтэй, санхүүгийн хямрал, эдийн засгийн хямрал болж болзошгүй байдалтай л байгаа шүү дээ. Одоо бол өвөл болсонтой адил манай эдийн засгийн нэлээн  зүйл царцанги, зогсонги байдалд орчихсон байж байгаа нь үнэн. Үүнийг нэгдүгээрт улиралд багтааж, мөнгө санхүүгийн төсвийн тухай асуудлаар бид нар нэмэлт арга хэмжээ авч шийдэхгүй бол нэгдүгээр улирлаас хойш томоохон үйлдвэрлэлийн ажлууд, барилгын ажлууд эхлэхэд бүх юм зогсонги байдалтай байж магадгүй байна. Тэгвэл энэ тогтоолд орчихсон байж байгаа тэр ажлын байр хадгалах гэдэг чинь өөрөө бүтэмжгүй болох, үүнээс болоод хүндрэл үүсэх асуудлууд гарч болзошгүй учраас энэ санаачилж ирсэн тогтоолыг ач холбогдолтой гэж үзэж байна. Гишүүдийн саналтай санал нэг байна.

Ингээд санал хураалт явуулъя. 

Монгол Улсын 2009 оны төсвийн тухай, Монгол Улсыг хөгжүүлэх сангийн 2009 оны төсвийн тухай, Нийгмийн даатгалын сангийн 2009  оны төсвийн тухай хуулиуд батлагдсантай холбогдуулан авах зарим арга хэмжээний тухай УИХ-ын тогтоолын төслийг хэлэлцье гэсэн санал хураалтыг явуулъя. Байнгын хорооны гаргасан санал.

Тогтоолын төслийг хэлэлцье гэсэн санал хураалт явж байна.

Санал хураалтад 46 гишүүн оролцож,  40 гишүүн зөвшөөрч, 87.0 хувийн саналаар тогтоолыг хэлэлцье гэж гишүүд санал өглөө.

Нэгэнт энэ тогтоолыг хэлэлцэх нь зүйтэй гэж үзсэн учраас бусад Байнгын хороод бас оролцох нь зүйтэй юм. Ер нь нийт Байнгын хороод энэ тогтоол дээр анхаарал тавь. Төсвийн асуудал бол бүх Байнгын хороодын салбарын цаана хуваарилагдаж гарсан байгаа. Төрийн байгуулалтын байнгын хороо ч гэлээ гэсэн оруулах гээд байгаа ач холбогдолтой, ач холбогдолгүй гээд байгаа заалтууд дээрээ бас саналаа тавих хэрэгтэй юм.

Ингээд уг тогтоолыг хэлэлцэх нь зүйтэй гэж үзсэн учраас Төсвийн болон Эдийн засгийн байнгын хороодод шилжүүлье.

Уг асуудлыг 11 цаг 30 минутад хэлэлцэж дуусав. 

Хоёр. “Гадаадын албан ёсны бичиг баримтыг баталгаажуулах шаардлагыг халах тухай конвенци”-д нэгдэн орсныг соёрхон батлах тухай, Монгол Улсын Тэмдэгтийн хураамжийн хуульд нэмэлт оруулах тухай хуулийн төсөл (хэлэлцэх эсэх)

Д.Дэмбэрэл: - Дараагийн асуудлыг хэлэлцэж эхэлье. 

Хоёр. Гадаад албан ёсны бичиг баримтыг баталгаажуулах шаардлагыг хангах тухай конвенцид нэгдсэн орсныг соёрхон батлах тухай Монгол Улсын Их Хурлын Тэмдэгтийн хураамжийн хуульд нэмэлт, өөрчлөлт оруулах тухай хуулийн төслүүдийг хэлэлцье.

Төсөлтэй холбогдуулаад хууль санаачлагчийн илтгэлийг сонсоё. Гадаад харилцааны сайд Сү.Батболдыг индэрт урьж байна. 

Сү.Батболд: - Улсын Их Хурлын дарга, эрхэм гишүүд ээ

Гадаадын албан ёсны бичиг баримтыг баталгаажуулах шаардлагыг халах тухай конвенцийг  1961 онд баталсан бөгөөд өнөөдөр тус конвенцид  95 улс нэгдэж ороод байна. Төрсний гэрчилгээ, гэр бүлийн баталгаа, их, дээд сургуулиудын диплом зэрэг албан ёсны бичиг баримтыг аль болох хөнгөн шуурхай, чирэгдэлгүй баталгаажуулж байхад уг конвенцийн зорилго оршино.

Олон улсын жишгийн дагуу Гадаад харилцааны яам гадаадад хэрэглэгдэх бичиг баримтыг баталгаажуулж ирсэн. Гэвч ийм баталгаажуулалтыг болон Монголын нотариатын баталгааг Европын зарим улсад хүлээн зөвшөөрөхгүй, иргэд, бизнес эрхлэгчдэд чирэгдэл учруулж байна.

Зарим улсын хувьд Гадаад харилцааны яамны баталгаажуулалтыг гадаадын дипломат төлөөлөгчийн болон консулын газар дахин баталгаажуулсны дараа тухайн улсад хэрэглэх боломжтой болдог. Ингэснээр баталгаажуулалтыг давхар, давхар дамжлага бий болж, цаг зардал их үрдэг. Монгол Улс уг конвенцид нэгдэн орсноор эдгээр хүндрэлтэй байдал арилах юм. 

Конвенцийг соёрхон батлах тухай хуулийн төсөл болон Монгол Улсын тэмдэгтийн хураамжийн тухай хуульд нэмэлт оруулах тухай хуулийн төслийг Засгийн газрын  2008 оны  5 дугаар сарын  14-ний өдрийн хуралдаанаар Улсын Их Хурлын Аюулгүй байдал, гадаад бодлогын байнгын хорооны  10 дугаар сарын 8-ны өдрийн хуралдаанаар хэлэлцэж тус тус дэмжсэн болно.

Эдгээр хуулийн төслийг Улсын Их Хуралд өргөн мэдүүлэх асуудлыг Засгийн газрын 11 дүгээр сарын 12-ны өдрийн хуралдаанаар хэлэлцэж, өргөн мэдүүлэхээр тогтсон. Энэ дагуу Улсын Их Хурлын Аюулгүй байдал, гадаад бодлогын байнгын хорооны өргөн мэдүүлсэн хуулийн төслүүдийг энэ оны  12 дугаар сарын 23-ны өдрийн хуралдаанаар хэлэлцэж, Улсын Их Хурлын нэгдсэн хуралдаанаар хэлэлцүүлэхээр шийдвэрлэсэн билээ.

Иймд эдгээр хуулийн төслийг хэлэлцэж баталж өгөхийг хүсье.

Анхаарал тавьсанд баярлалаа.

Д.Дэмбэрэл: - Сү.Батболд сайдад баярлалаа. Энэ хэлэлцэж байгаа асуудалтай холбогдуулаад Ч.Баттөмөр Гадаад харилцааны  яамны Гэрээ эрх зүйн газрын захирал, Н.Анхбаяр Гадаад харилцааны яамны Гэрээ эрх зүйн газрын мэргэжилтэн нар оролцож байна. 

Хэлэлцэж байгаа асуудалтай холбогдуулан асуух асуулттай гишүүд нэрсээ өгье. Ж.Сүхбаатар, Н.Ганбямба, Г.Баярсайхан нараар асуултыг тасалж байна. Ж.Сүхбаатар гишүүн асуултаа тавья.

Ж.Сүхбаатар: - Баярлалаа. Энэ конвенцийн хувьд дэмжиж байгаа юмаа, хувь  гишүүнийхээ хувьд. Ялангуяа олон улсын худалдаа, иргэний бусад харилцаа хөгжөөд энэ бичиг баримттай холбоотой асуудал бол нэлээн үүсч байгаа. Тэгээд ялангуяа хүнд суртал аль аль талдаа үүсдэг. Үүнийг халах, энэ хүнд суртлыг багасах ийм чиглэлээр энэ конвенци ач холбогдолтой юм. Би нэг л асуулт асуух гэж байгаа юм. Сүүлийн үед Гадаад харилцааны яам олон асуудлуудаар шинэ хууль зүйн болон эрх зүйн нэр томъёог гаргаж ирж байгаа. Люксембургийн Вант улс гэдгийг Люксембургийн Гүнт улс гээд сүүлийн үед орчуулдаг болсон. Гадаадын албан ёсны бичиг баримтыг баталгаажуулах шаардлагыг халах тухай конвенци гээд явж байна л даа. Тэгэхээр би энэ Гэрээ эрх зүйн газрын дарга байна, манай Их Хурлын Тамгын газрын нөхдүүд байж байна. Хууль зүйн талаас нэг юм асуух гээд байгаа юм. Монгол Улсын Үндсэн хуульд материал гэдэг үгийг баримт сэлт гэж  монгол үгээрээ баримт сэлт гэж.  Бид хуульд хараад байхаар бичиг баримт, баримт бичиг гэсэн ийм хоёр нэр томъёог хэрэглээд байгаа юм. Тэр документ гэдгийг баримт бичиг гэж ойлгож байгаа байх гэхээр сүүлийн үед болохоор ерөөсөө л бичиг баримт гээд байгаа юм. 

Тэгэхээр энэ бичиг баримт гээд англи дээр яаж байгаа бол, документ гэдгээрээ байгаа юм уу, материал гэдгээрээ байгаа юм уу?  Үндсэн хуулиар бол материал гэдэг чинь баримт сэлт гэж би хэлж байгаа юм. Тэгэхээр бичиг баримт, баримт бичиг хоёрыгоо ер нь яаж ялгаж байгаа юм бэ? Эсхүл ялгаагүй байдаг юм уу? Эсхүл бичиг баримт гэдгийг нь баримт бичгээсээ тусдаа төрөл эрх зүйн үр дагавар үүсгэдэг ийм асуудал юм уу? үүнийг жигдлэх талаар юу гэж бодож байна вэ? Энэ бичиг баримт чинь миний хэлж байгаа тэр баримт бичгээс юугаараа ялгаатай юм бэ? Нэгдүгээр асуулт. 

Үүнтэйгээ уялдаад  Гадаад харилцааны сайдад хандаж  асуухад. Энэ хууль зүйн нэр томъёо, олон улсын нэр томъёог жигдэлж, зөв ойлгох талаар их анхаарахгүй бол би лав Люксембургийн Гүнт улс гээд хэлээд байх хэцүү. Вант улс гээд бид нар чинь 10 хэдэн жил тэгээд явсан. Ингээд будлиулаад байдаг нь зарим  нэг хууль тогтоогчоос давсан ийм хүмүүс хууль тогтоогоод байгаа юм биш байгаа. Үүнийг бас анхаараач ээ. Монгол хэлний нэр томъёо мэддэг, хууль зүйн нэр томъёо мэддэг хүмүүсээр аль болохоор бэхжүүлэхийг бодооч ээ. Энэ тал дээр авах арга хэмжээ байна уу? үгүй юу? 

Ч.Баттөмөр: - Асуултад хариулъя. Конвенцид документ гэдэг үгээрээ явж байгаа.  Яг таны хэлсэн документ гэдгээр, материал биш. Ер нь бол бид нар энэ орчуулган дээрээ үүнийг бичиг баримт гээд явчихсан байгаа юм. Үнэхээр бид нар нэр томъёоны хувьд жигдлэх ёстой. Нэр томъёог дээр үед бас ШУА дээр нэр томъёоны  алба байсан л даа. Одоо энэ дээр баримт бичиг гэх үү? Бичиг баримт гэх үү? Энэ дээр бид нар бичиг баримт  гээд орчуулсан явж байгаа. Ер нь документ гэдэг үг байгаа.

Ж.Сүхбаатар: - Баримт бичиг гээд хүлээж авч болж байна уу? 

Ч.Баттөмөр: - Болно. Энэ дээр асуудал байхгүй. 

Сү.Батболд: - Ж.Сүхбаатар гишүүний асуултад хариулъя. Нэр томъёонуудын хувьд анхаарахаар зүйлүүд байна гэдгийг бид анхааралдаа авья. Ер нь бол  ямар албан ёсны баримт бичгүүд дээр гишүүн харсан байна вэ? Тэр талаараа тодруулга байвал бас зөрүүтэй зүйлүүдийг бас үзүүлье. Ер нь цаашдаа энэ дээр  анхаарах ёстой гэдэг дээр би санал нэг байна. Анхаарал тавина.

Д.Дэмбэрэл: - Зүйтэй, энэ хуулийн орж байгаа нэр томъёоллуудын талаар зарим үгийг ингэж байх юм гэдэг дээр лавлагаа юм гаргаж байж, энэ гишүүдэд мэдээлэл өгмөөр байна. Баримт бичиг юм уу? Бичиг баримт юм уу? Документ гэх юм уу гээд, ингээд. Н.Ганбямба гишүүн асуултаа тавья. Тамгын газар энэ талаар бас анхаармаар байна.

Н.Ганбямба: - Гадаадад ажиллаж байгаа, амьдарч байгаа монголчууд бичиг хэргээ нотариатаар батлуулах гээд тухайн улсад байгаа Консулын газар очоод баталгаажуулдаг л даа. Тэгээд энэ конвенцид орсноор тэр апостиль [фр.apostille-батлах, магадлах, тогтоох] гээд авчих юм бол энд ийм бэрхшээл нь нэгдүгээр арилах юм уу даа, би буруу ойлгоод байж магадгүй. Энэ нь лавламж байгаа юм. Өөрөөр хэлбэл Төрийн захиргааны төв байгууллагаас авсан тэр апостиль авах гээд яваад байдаг нь илүү бүр хүнд суртал болчихгүй байгаа даа. Энэ конвенцид орчих юм бол тэр апостиль нь л байвал тэгээд аль ч улсад  нотариат гэхгүйгээр л яваад байх нь л дээ. Би зөв ойлгов уу? Буруу ойлгов уу. Энэ арай дээрдэх болов уу? Хүнд суртал нь арилах болов уу гэж  бодож байх юм.

Хоёрдугаарт нь,  арилжаа, гаалийн юманд бол хамаарагдахгүй гэсэн ийм юм танилцуулган дотор байгаа. Энэ бол иргэд нотариатаар юмаа батлуулах, манай гадаадад байгаа иргэдэд арай дээр юм болов уу.

Хоёрдугаарт нь, өнөөдөр Монголын олигархиуд мөнгөө гадагш нь гаргаж байгаа шүү дээ, юуг нь нуух юм бэ? Олигархиуд мөнгөө гадагш нь гаргаад  гадаадын банкууд төдийгүй, англи, америкт  орон сууцууд авч байгаа. Байшингууд их авч байна. Тэгээд энэ апестиль хийлгэж аваад, бичиг баримтуудаа бүрдүүлэх байх л да. Апостиль аваад явах юм байна шүү дээ, төрийн захиргааны төв байгууллагаас. Апостиль хийлгэж аваад, тэгээд гадаадад гараад явахад энэ конвенцийн гишүүн орнууд ер нь төвөггүй болох ёстой юм байна л даа. Тэгэхээр яг нарийндаа бид энэ эх оронч биш, хүний хөрөнгөө хаана байршуулах нь  өөр асуудал, тэр хүний эрхийн асуудал, өмчийн эрхийн асуудал, хувийн өмч бол маш нандин эрхтэй. Гэхдээ өнөөдөр улс орны байдал ямар байгаа билээ, энэ олигархиудын тоонууд чинь цөөхөн хүн мөртлөө  хамгийн их мөнгийг гадагш нь гаргаад, тэгээд үл хөдлөх хөрөнгө болгоод байгаа юм байна шүү дээ. Манай төрийн захиргааны төв байгууллагууд, Сангийн яаман дээр ч гэсэн мэдээллүүд нэлээн байгаа байх. Тэгээд би бодохдоо энэ апостилийг төрийн захиргааны төв байгууллага авах нь илүү хүндрэл болохгүй юу л гэж лавлах гэсэн юм. Баярлалаа.

Ч.Баттөмөр: - Өнөөдрийн практикаар бол үнэхээр дипломат төлөөлөгчдийн газрууд бол баримт бичгүүдийг баталгаажуулаад явж байгаа, гадаад талдаа. Дотооддоо Гадаад харилцааны  яамнаас ингэж баталгаажуулж ирсэн. Ингээд  2003 оноос хойш ямар бэрхшээл учирч байна вэ гэхээр манай нотариатаар баталсан зүйлийг дахиж Элчин сайдын яамаар баталгаажуулаад, тэмдэг шаарддаг болсон. Бид нар элчин сайдын яамнаас баталгаажуулаад өгөхөөр энэ дээр бас эргэлзээд улсууд бас чирэгдэл үүсгээд байгаа юм. Тэгэхээр энэ нь хөнгөвчлөх хамгийн тохирсон арга нь юу байна вэ гэхээр олон улсын хэмжээнд хүлээн зөвшөөрсөн, энэ апостиль гэдэг баталгаажуулалтыг хийвэл хүн эргэлзээ бага төрөх юм гэж. Энэ үүднээс бид нар  энд нэгдэж орох нь зүйтэй юм гэж үзсэн юм. Энэ дээр чирэгдэл нэмэгдэхгүй гэж бодож байна. Энэ дээр жишээ нь нотариатаар батлуулаад, дараа нь гадна талдаа элчин сайдын яамны консулын газраар очиж батлуулаад ингээд хоёр шат. Түүнийгээ аваачиж нөгөө талдаа үзүүлэхэд яг хүлээн зөвшөөрөх нь үү? үгүй юу? Жишээ нь Герман бол  танай консулын газраас баталгаажуулсан баримт бичгийг бид нар зөвшөөрөхгүй байгаа шүү гэдгийг мэдэгдсэн байгаа. Ийм бэрхшээл гарсан учраас апостиль гэдгийг төрийн захиргааны төв байгууллагаас анхнаасаа эндээсээ аваад явбал гадаадад байгаа иргэн бол ах дүү нараараа дамжуулаад эндээсээ авчих юм бол ямар нэгэн эргэлзээ төрүүлэх юм байхгүй юм гэж ингэж үзэж байгаа. Чирэгдэл бол багасна, шат дамжлага багасна гэж ингэж үзэж байгаа.

Д.Дэмбэрэл: - Баярлалаа. Г.Баярсайхан гишүүн асуултаа асууя.

Г.Баярсайхан: - Энэ апостилийн асуудал бол үнэхээр цаг үеэ олсон чухал асуудал гэж ойлгож байна. Үүнтэй холбогдуулаад би Гадаад харилцааны яамнаас нэг асуулт асууя. Нотариатын баталгаажуулсан хариуцлагыг Гадаад харилцааны яам бас өөр дээрээ давхар үүрч байх шиг харагдаж байгаа. Яг энэ хариуцлагыг Гадаад харилцааны яам яаж хүлээх юм бэ? Журам дүрмээ яаж гаргаж боловсруулах юм бэ? Энэ апостилийг Гадаад харилцааны яам өөр дээрээ авснаараа бас дахиад нэг хүнд суртлын аппарат, бас дахиад иргэдэд хүнд суртал үзүүлэх ийм байдал үүсэх вий гэж би болгоомжилж байна. 

Ч.Баттөмөр: - Энэ асуултын хувьд энэ конвенцид нэгдэж ороод хууль батлагдах юм бол  энэ апостилийг  яаж олгож байх вэ гэдэг журам гарах юм.  Гадаад харилцааны сайдын баталсан журмаар явна. Бид нар нотариатыг орлох гэж байгаа гэж бас үзэхгүй байгаа юм. Бид нарын одоогийн төсөөллөөр энэ журман дээр бид нар ямар нэгэн баримт бичгийг зүгээр аваад апостиль гээд дараад өгчихгүй байх. Энэ журман дээр бид нар юу гэж төсөөлж байна вэ гэхээр тэр тухайн иргэнээс тодорхой материалууд шаардана л даа. Жишээ нь нотариатаар давхар баталгаажуулсан байх шаардлагатай, хэрвээ шаардлагатай гэж үзэх юм бол. Би одоо бол журам нь төслийн хэмжээнд, журам нь гараагүй болохоор яг тодорхой зүйл хэлэх бололцоо алга. Ер нь журам тусдаа гарна. Энэ дээр маш сайн нарийн үзэж, аль болох чирэгдэл багатай, аль болох хөнгөн шуурхай олгож байх ийм л журам гаргана гэж төсөөлж байгаа.

Д.Дэмбэрэл: - Баярлалаа. Гишүүд хууль санаачлагчийн төслөөс асуултаа асууж хариултаа авлаа.  

Одоо Аюулгүй байдал, гадаад бодлогын байнгын хорооны санал, дүгнэлтийг сонсъё, энэ асуудлаар. Санал, дүгнэлтийг Улсын Их Хурлын гишүүн Х.Жекей танилцуулна, индэрт урьж байна.

Х.Жекей: - Улсын Их Хурлын дарга, эрхэм гишүүд ээ

Монгол Улсын Засгийн газраас  2008 оны 12 дугаар сарын  15-ны өдөр Улсын Их Хуралд өргөн мэдүүлсэн гадаадын албан ёсны бичиг баримтыг баталгаажуулах шаардлагыг  халах тухай конвенцид нэгдэн орсныг соёрхон батлах тухай мөн Монгол Улсын Тэмдэгтийн хураамжийн хуульд нэмэлт оруулах тухай хуулийн төслийг Аюулгүй байдал, гадаад бодлогын байнгын хороо  2008 оны 12 дугаар сарын 23-ны өдрийн хуралдаанаараа хэлэлцээд дараах санал, дүгнэлтийг Улсын Их Хурлын чуулганы нэгдсэн хуралдаанд оруулж байна.

Гадаадын албан ёсны бичиг баримтыг баталгаажуулах шаардлагыг халах тухай конвенцид нэгдэн орох тухай саналыг Улсын Их Хурлын Аюулгүй байдал, гадаад бодлогын байнгын хорооны  2008 оны 10 дугаар сарын 8-ны өдрийн хуралдаанаар хэлэлцэж зөвшилцсөн бөгөөд уг конвенцид нэгдэн орсныг соёрхон батлах тухай хуулийн төслийг Байнгын хорооны хуралдаанд оролцсон гишүүд санал нэгтэй дэмжиж Улсын Их Хурлын чуулганы хуралдааны дэгийн тухай хуулийн 29.1.1-д заасны дагуу соёрхон батлах нь зүйтэй.

Мөн үүнтэй холбогдуулан Монгол Улсын Тэмдэгтийн хураамжийн хуульд нэмэлт оруулах тухай хуулийн төслийг санал хураалтад оролцсон гишүүдийн олонхи хэлэлцэхийг дэмжин, чуулганы нэгдсэн хуралдаанд оруулах нь зүйтэй гэсэн санал, дүгнэлтийг гаргасан болно.

Улсын Их Хурлын эрхэм гишүүд ээ

Гадаадын албан ёсны бичиг баримтыг баталгаажуулах шаардлагыг халах тухай конвенцид нэгдэн орохыг соёрхон батлах тухай, Монгол Улсын Тэмдэгтийн хураамжийн хуульд нэмэлт оруулах тухай хуулийн төслийн талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн, хуулийн төслийг баталж өгөхийг та бүхнээс хүсэж байна. 

Анхаарал тавьсанд баярлалаа.

Д.Дэмбэрэл: - Х.Жекей гишүүнд баярлалаа.  Байнгын хорооны санал дүгнэлттэй холбогдуулаад асуух асуулттай гишүүн байна уу?  Алга байна.

Байнгын хорооны санал, дүгнэлттэй холбогдуулж үг хэлэх гишүүн байна уу?  Алга байна.

Санал хураалт явуулъя. Гишүүд санал, хураалтад бэлтгэе. Байнгын хорооны горимын саналаар энэ хуулийн төслийг анхны хэлэлцүүлгээр нь баталъя гэсэн санал хураалт явуулъя. 

Санал хураалтад 44 гишүүн оролцож,  35 гишүүн зөвшөөрч,  79.5 хувийн саналаар энэ хуулийг анхны хэлэлцүүлгээр нь баталъя гэсэн саналыг гишүүд дэмжлээ.

Одоо хуулийн төслийг батлах тухай санал хураалт явуулъя.

Гадаадын албан ёсны бичиг баримтыг баталгаажуулах шаардлагыг халах тухай конвенцид нэгдэн орсныг соёрхон баталъя гэсэн санал хураалт явж байна.

Санал хураалтад 43 гишүүн оролцож,  33 гишүүн зөвшөөрч, 76.7 хувийн саналаар  хуулийг баталж байна.

Энэ Тэмдэгтийн хураамжид нэмэлт өөрчлөлт оруулах тухай хуулийн төслийг бас хамтад нь оруулж ирсэн байна. Энэ нэгэнт хамтад нь оруулж ирсэн учраас энэ хуулийн төслийг хэлэлцэх нь зүйтэй гэсэн санал хураалт явуулъя.

Тэмдэгтийн хураамжийн хуулийн төслийг хэлэлцэх нь зүйтэй гэсэн Байнгын хорооны саналаар санал хураалт явж байна.

Санал хураалтад  44 гишүүн оролцож,  34 гишүүн зөвшөөрч, 77.3 хувийн саналаар энэ хуулийн төслийг хэлэлцэх нь зүйтэй гэж үзлээ.

Тэмдэгтийн хураамжийн хуульд нэмэлт өөрчлөлт оруулах тухай хуулийн төслийг хэлэлцэхээр болсон. Ийм учраас энэ хэлэлцүүлгийг явуулах талаар Аюулгүй байдал, гадаад бодлогын байнгын хороонд уг хуулийн төслийг шилжүүлье. 

Энэ Аюулгүй байдал, гадаад бодлогын байнгын хорооноос гадна энэ Тэмдэгтийн хураамжийн асуудлыг холбогдох бас Байнгын хороо Төсвийн байнгын хороонд шилжүүллээ.

Би зарим хуулиудын эцсийн найруулгыг сонсгоё. 

Хөгжлийн бэрхшээлтэй хүмүүсийн эрхийн тухай конвенцийг соёрхон батлах тухай хуулийн эцсийн найруулга. Энэ эцсийн найруулга дээр саналтай гишүүн байна уу? Саналтай гишүүн алга байна. 

Хөгжлийн бэрхшээлтэй хүмүүсийн эрхийн тухай конвенцийг соёрхон батлах тухай хуулийн эцсийн найруулгыг сонслоо.

Хөгжлийн бэрхшээлтэй хүмүүсийн эрхийн тухай нэмэлт протоколыг соёрхон батлах тухай хууль дээр эцсийн найруулгын саналтай гишүүн байна уу? Алга байна. Эцсийн найруулгыг сонслоо. 

Өнөөдрийн хуралдаанаар хэлэлцэх асуудлыг бид амжилттай хэлэлцэж дуусгалаа. Үдээс хойш ажлын хэсгийн хуралдаанууд явна. Ажлын хэсгийн хуралдаан хийгдэнэ.

Баярлалаа, гишүүдэд. Хуралдаан завсарлалаа. (11:00-11:55 Д.Цэндсүрэн)
Соронзон хальснаас хянаж буулгасан:

Хуралдааны тэмдэглэл хөтлөгч Б.БАТГЭРЭЛ, Д.ЦЭНДСҮРЭН
